
Útdráttur 

Megnimarkmið rannsóknarinnar var að kanna viðhorf íbúa Skagafjarðar varðandi 

hestamennsku og hvernig þeir hafa upplifað samskipti meðal hestamanna fyrr og nú. 

Ímynd Skagafjarðar hefur verið samofin hestamennsku og þar hafa fjölmargir góðhestar 

átt rætur sínar. Leitast var við að kanna félagsauð meðal hestamanna, menningu og 

skilgreiningu á hópum. Í ljós kom að félagsauður er að taka stakkaskiptum; hið nána 

samfélag sem var, þar sem menn gátu leitað hver til annars, er aðeins til staðar innan 

fjölskyldna og fólk er farið að kaupa þjónustu sem áður var fengin með samhjálp. Litið er 

til tísku og viðhorfa til mannfagnaða ýmiskonar. Hestakaup og verslun var skoðuð og 

kom í ljós að hestakaup eru lítið stunduð núna miðað við áður og almennt fara öll 

viðskipti fram gegn gjaldi. Bankahrunið hafði mikil áhrif á verslun með hesta og hefur 

ekki enn sem komið er náð að rétta úr kútnum.  

Rannsóknin er byggð á grundaðri kenningu með eigindlegri aðferð. Í rannsóknina voru 

fengnir átta aðilar til samstarfs og tekin við þá viðtöl. Þau voru þemagreind og voru 

fyrirferðarmest félagsleg samskipti, minningar, viðburðir ýmiskonar, traust, tíska og 

virði. 

Aldursdreifing viðmælenda var átján ára til áttatíu og eins árs. Allir eiga það 

sameiginlegt að vera með og/eða eiga hesta, ásamt því að eiga rætur og búa í Skagafirði. 

Í rannsókninni er litið á Skagafjörð sem eina heild þó þar séu tvö sveitarfélög. 

Lykilhugtök 

Skagafjörður, hestamenn, viðburðir, félagsauður, félagskerfi 

Abstract 

The main objective of this research was to investigate the attitude of the inhabitants of 

the Skagafjörður area towards their experience of horsemanship and related patterns of 

social interaction and social capital. The image of the Skagafjörður area has been 

strongly connected to horses and horsemanship and many of the best breading horses 

originate from there. The research is built upon theories of social capital, culture and 

group definition. The social capital among horsemen in Skagafjörður was investigated 

and it proves to be going through rapid changes. The formerly close community, where 

everyone could approach each other at any time for help and support, is now only to be 

found within close families and people must now pay for services that used to be seen as 

favors that were done for the greater good. Horse-related fashion is also investigated, as 

well as people‘s opinion towards horse-related gatherings and festive events. Horse 

trading was also examined and it seems that the former common horse-to-horse trade is 

now getting less common with money being more and more involved in the current horse 

trading habits. The financial crisis had a big impact on the horse trading market and it 

still has not reached its former heights. The great financial changes that have occurred in 

the past years have had a great impact on the horse-related community. 

The research was implemented through a qualitative approach. Eight individuals were 

semi-openly interviewed and a grounded theory approach was applied to data acquisition 

and processing. The interviews were thematically analysed and according to this analysis 

the most prominent themes were social interaction, events, personal experience, trust, 

worthiness and fashion. The age distribution of the subjects was from eighteen to eighty-

one years old. All the individuals either work with horses or own horses and they all 

originate from and live in the Skagafjörður area. In the research, the Skagafjörður area is 

considered as one, although there are two municipalities in the area. 

Key concepts 

Skagafjörður, horsemanship, equine events, social capital, social interaction. 

Þakkir 

Rannsóknarritgerð þessi er lokaverkefni í meistaranámi í menningarstjórnun við 

Háskólann á Bifröst. Vægi hennar er 30 ECTS einingar og var Ingibjörg Sigurðardóttir 

lektor við Háskólann á Hólum í Hjaltadal leiðbeinandi minn. Henni þakka ég afar 

ánægjulegt samstarf, góð ráð og hvatningu. Vinna við ritgerðina hófst í september 2011 

og lauk í apríl 2013. Ég þakka öllum þátttakendum rannsóknarinnar og þá sérstaklega 

viðmælendum fyrir þátttöku sína og framlag því án þeirra væri engin rannsókn. Einnig 

vil ég þakka Sigrúnu Lilju Einarsdóttur, lektor við Háskólann á Bifröst fyrir 

aðferðafræðilegan og ómetanlegan stuðning og hjálp við að afmarka hugmyndir mínar. 

Ég vil þakka Hólaskóla og ferðaþjónustunni á Hólum fyrir aðgang að frábærri aðstöðu en 

þar vann ég rannsóknarhluta verkefnisins.  

Dætrum mínum Svölu og Heiðrúnu þakka ég skilyrðislausa ást og uppbyggjandi 

hvatningu. Ég þakka Jónasi Sveini Eyfjörð Bergsteinssyni sérstaklega fyrir hvatningu við 

meistaranámið og samvistir í blíðu og stríðu á meðan vinnu við verkefnið stóð. 

Skólasystkinum vil ég þakka sérstaklega fyrir dyggan stuðning og frábæra samveru. Án 

þeirra hefði námið ekki verið eins lifandi og gefandi sem raun ber vitni. Öllum öðrum 

sem hafa haft trú á mér og verið mér stuðningur við vinnuna þakka ég einnig. 

1 Inngangur 

Þessi rannsókn fjallar um mikilvægi samskipta meðal hestamanna og upplifun þeirra á 

samfélagi þeirra í Skagafirði. Hvernig hestamenn upplifa sjálfa sig í fortíð og nútíð. 

Reynsla þeirra af öðrum hestamönnum, traust í samskiptum og upplifun af viðburðum 

tengdum hestum. Í kaflanum verður farið yfir lýsingu og tilgang verkefnisins, 

rannsóknarspurningar og uppbyggingu.  

Ekki er til fræðilegt mat á því hver upplifun einstaklinga er af mannlífi meðal 

hestamanna á Íslandi og hvernig þeir upplifa hópinn og stöðu hans í samfélaginu sem og 

hvernig samskipti eru á milli hestamanna í reynd, þó hugmyndir manna um hegðun þeirra 

á meðal séu vissulega til. Þetta á ekki eingöngu við um Skagfirðinga en hér verður látið 

nægja að kanna upplifun í því héraði. Fræðilegt mat á upplifun einstaklinga af 

hestamennsku er heldur ekki til, né hvernig skal skilgreina hana þar sem hún er stunduð 

sem áhugamál, sem atvinnumennska og einnig keppni og kynbótastarf. Hérlendis hefur 

hesturinn verið notaður frá landnámi. Lengst af var hesturinn vinnudýr en á síðari árum 

hefur myndast kringum hann ákveðin menning sem í seinni tíð snýr meira að kynbótum, 

keppni og annarri atvinnumennsku. Atvinnumennskan snýr aðallega að tamningum og 

þjálfun auk umhirðu eins og járningum. Fólk á ýmiskonar samstarf. Hópar myndast og 

jafnvel fara að vinna saman.  

Hvaða áhrif það getur haft þegar grein er svo fjölbreytileg er athugunarvert og Friedland, 

Shah, Lee, Rademacher, Atkinson og Hove (2007) vilja meina að allt eins líklegt geti 

verið að fjölbreytileikinn sundri hópum. Þessi fjölbreytileiki gæti þó líka orðið til að 

sameina menn í hópa. Áhugamálið hestamennska sem dæmi, setur menn í hóp, 

áhugamannahóp og þó menn starfi ekki endilega saman við kynbætur þó dæmi séu um 

slíkt þá er óhætt að setja menn sem stunda kynbætur í hóp. Í keppni mætast einstaklingar 

sem tilheyra einhverjum af framantöldum hópum og eins líklegt er að þeir geti tiheyrt 

fleirum en einum hóp. Til dæmis er líklegt að atvinnumaður í greininni (t.d. 

tamningamaður) sem starfar með hesta vegna áhuga á þeim komi sér á framfæri með því 

að keppa á hestum sem hann hefur sjálfur ræktað.   

1.1 Rannsóknarspurningar, aðferðafræði og tilgangur verkefnis 

Í rannsókninni er skoðað mikilvægi samskipta meðal hestamanna og upplifun þeirra á 

samfélagi þeirra. Rannsóknin varpar ljósi á hvernig einstaklingar upplifa sjálfa sig sem 

hestamenn og það samfélag sem þeir búa í. Tilgangurinn með rannsókninni er að fá 

hugmynd um fyrstu reynslu einstaklinga af hestum og samskipti þeirra við aðra 

hestamenn í gegnum viðburði, sem og að fá innsýn í lífið kringum hestana. 

Meginrannsóknarspurningar verkefnisins eru: 

Hvernig er félagslegum tengslum og samstarfi háttað meðal hestamanna í Skagafirði? 

Hversu mikilvægur er félagsauðurinn hestamönnum í sveitarfélaginu? 

Undirspurningar sem notaðar voru við hönnun viðtalsramma og úrvinnslu, voru 

eftirfarandi: 

• Hvernig upplifa Skagfirðingar samskipti sín í milli? 

• Hvernig hefur samvinna milli manna breyst? 

• Hvernig hefur lífið kringum hestamennskuna þróast? 

Rannsóknin var eigindleg og fór fram í Skagafirði. Hálfopin viðtöl voru tekin við átta 

þátttakendur. Voru viðmælendur valdir með það að leiðarljósi að dreifing væri góð 

varðandi aldur, menntun, búsetu og starf. Lögð var sérstök áhersla á að allar spurningar 

væru settar þannig fram að ekki væri hægt að rekja svör til svarenda. Engin raunveruleg 

nöfn koma fram í ritgerðinni, enda var öllum viðmælendum gefið dulnefni. Rannsóknin 

var tilkynnt til Persónuverndar. 

1.2 Rökstuðningur fyrir rannsókn 

Eins og kunnugt er hafa orðið miklar breytingar á samfélaginu undanfarin 50 ár, en 

félagsauður innan samfélaga í landinu hefur ekki verið rannsakaður að neinu marki. 

Sérstaða hestahalds er sérstætt að því leyti að allt snýst um lifandi dýr sem þarfnast 

umhirðu og starfsemin hefur margvíslega hagsmuni og stoðkerfið liggur víða. Bent hefur 

verið á að stefnu skorti í framtíðarsýn hrossaræktar og í hestamennsku. Eins hefur lítið 

verið skoðað hvað hestamönnum sjálfum finnst þörf á að skoða (Bjarni Snæbjörn 

Jónsson, 2011). 

Tækifæri í starfsemi kringum hesta eru víða; keppnir og sýningar ýmiskonar. Einnig er 

athugunarvert hvað hinum almenna hestamanni finnst um tækifærin og hver afstaða hans 

er til þeirra. Óhætt er að telja að rannsókn þessi sé nýmæli og að hún hafi sérstöðu innan 

hestamannasamfélagsins. Hestamennska hefur verið ríkur þáttur í lífi Skagfirðinga en þar 

sem nú um þessar mundir eru miklar breytingar í þjóðfélaginu er vert að skoða félagsauð 

meðal hestamanna.  

Það er viðurkennd staðreynd að félagsauður almennt styrkir samfélög (Levine, 2007) en 

til þess að svo megi verða meðal samfélaga hestamanna þarf að skoða sögu þeirra, hvar 

þau standa og væntanlega gera samanburð milli landshluta í framhaldinu.  

Rökstuðningur fyrir rannsókn er að skýr sýn og stefnumótun í þeim greinum sem eru 

samofnar menningararfinum, geti stuðlað að eflingu í viðkomandi grein. Vonast er til að 

með rannsókninni verði hægt að leggja grunn að því að greina hvernig hestamenn skynja 

samfélag sitt og færa þá nær hver öðrum þar sem sameiginlegir hagsmunir ráða för. 

Rannsóknir á félagsauð hérlendis hafa enn sem komið er ekki beinst að sértækum hópum 

eða félögum. Fræðimenn hafi fjallað um auðmagnskenningar í tengslum við íbúalýðræði 

og stefnumótun og innan skólakerfisins í vaxandi mæli síðustu ár. Upplýsingar eru til 

varðandi hugtakið en hafa beinst að áhrifum félagsauðs á námsárangur, áhættuhegðun, 

hegðun og gæði opinberrar þjónustu (Gestur Guðmundsson, 2008; Gunnar Helgi 

Kristinsson, Margrét S. Björnsdóttir, og Sigurlaug Anna Jóhannsdóttir, 2012; Jón Gunnar 

Bernburg, 2006; Sjöfn Vilhelmsdóttir og Gunnar Helgi Kristinsson, 2010). Rannsóknir á 

félagsauð meðal hestamanna og áhrif þjóðfélagsbreytinga hjá þeim hafa ekki verið gerðar 

en rannsakandi telur fulla þörf á þeim.  

1.3  Uppbygging ritgerðar  

Verk þetta skiptist í fjóra kafla auk inngangs, heimildaskrár og viðauka. Annar kafli 

fjallar um fræðilegan bakgrunn rannsóknarinnar og skiptist hann í tvo hluta. Annars 

vegar er Skagafjörður tekinn fyrir og félagskerfi hestamanna og hestamennska, og hins 

vegar er í kaflanum fjallað um kenningar um félagsauð og helstu fræðileg hugtök. Þriðji 

kafli fjallar um aðferðafræði rannsóknarinnar; hönnun hennar, vettvang, þátttakendur og 

úrtaksaðferð. Þá er fjallað um gagnaöflun, aðgengi að gögnum og greiningu gagna. Að 

lokum er farið yfir réttmæti og áreiðanleika rannsóknarinnar ásamt stöðu rannsakanda og 

siðferðileg álitamál. Fjórði kaflinn fjallar síðan ítarlega um niðurstöður rannsóknarinnar. 

Þar er kaflanum skipt niður og fjallað um traust, sögulega þróun og virði. Síðan er rætt 

um fyrstu upplifun af hestamennsku, ýmsa tískustrauma og minningar um hestamenn, og 

í lok kaflans er greint frá viðhorfum til mannfagnaða. Þar er fjallað um landsmót, árshátíð 

sem haldin var hér áður, ferðir og svo réttir. Fimmti kafli geymir umræður og ályktanir 

þar sem niðurstöður eru skoðaðar út frá þeim kenningum og fyrri rannsóknum sem 

rannsakandi hefur vitnað í. Hugmyndir um frekari rannsóknir á þessu sviði eru einnig 

skoðaðar og ræddar. 

2 Fræðilegur bakgrunnur 

Hér verður fjallað um fjörðinn, landafræði hans og mannlíf og menningu. Landið er stórt 

og víðfemt. Fararmátar nútímans eiga sér ekki langa sögu en hesturinn sem 

samgöngutæki og vinnudýr á sér árhundruða sögu. Samskipti manna er áttu og notuðu 

hesta á sér einnig langa sögu. Skagfjörður og hestar hafa lengi verið samnefnarar í hugum 

landsmanna enda landið hentugt til hestabúskapar. Félagskerfi hestamanna er skoðað 

bæði formleg og óformleg einnig hvað skilgreinir menn sem hestamenn. Félagsauður, 

helstu fræðimenn eru reifaðir og samanburður gerður á kenningum þeirra og annarra 

varðandi kenningar, traust og mæliaðferðir.  

2.1 Skagafjörður  

Skagafjörður er staðsettur norðanvert á landinu, milli Tröllaskaga og Skaga, og er 5.230 

km
2 

að stærð. Helsta einkenni sveitarinnar eru Héraðsvötn, eitt af stórfljótum landsins, 

sem myndast þegar tvær jökulsár koma saman, Austari- og Vestari-Jökulsá, undan 

Hofsjökli (Páll Sigurðsson, 2012). Einn af mestu dölum landsins er Skagafjarðardalur, 

grösugur, breiður og umkringdur fjöllum. Reyndar er það einnig einkennandi fyrir 

fjörðinn hversu breiður og gróskumikill hann er. Í Skagafirði eru tvö sveitarfélög, 

Akrahreppur og Sveitarfélagið Skagafjörður. Hið síðarnefnda varð til við sameiningu 

Sauðárkróksbæjar, Fljótahrepps, Hofshrepps, Hólahrepps, Viðvíkurhrepps, Rípurhrepps, 

Skefilsstaðahrepps, Skarðshrepps, Staðarhrepps, Seyluhrepps og Lýtingsstaðahrepps. 

Aðeins Akrahreppur stóð utan við og féll ekki að sameiningu (Páll Sigurðsson, 2012; 

Sveitafélagið Skagafjörður, án.dags). Þann 14. feb. 2012 voru íbúar Skagafjarðar 4.221, 

þar af 2.572 á Sauðárkróki (Hagstofa Íslands, 2012) 

Fjölbreytt starfsemi og atvinna er í Skagafirði sem og menntunarkostir. 

Heilbrigðisstofnun með sjúkradeild og skurðstofu hefur verið starfrækt í sveitarfélaginu 

þó ekki sé hún starfandi sem stendur, einnig er boðið uppá nám allt frá leikskóla til 

háskóla. Framleiðsla á sjávarafurðum og landbúnaðarafurðum er atvinnulífinu enn 

mikilvæg. Starfrækt eru níu félagsheimili sem taka frá 90 upp í 500 manns í sæti og fer 

þar fram fjölbreytt starfsemi. Öflugt kórastarf er þar og áður fyrr þekktist það vel að farið 

var milli bæja, jafnvel í hópum, og tekið lagið. Kórar sem starfa í Skagafirði eru meðal 

annars Karlakórinn Heimir, Rökkurkórinn og Skagfirski kammerkórinn, auk fjölmargra 

kirkjukóra og sönghópa (Sveitafélagið Skagafjörður, án.dags). Bæja- og sveitahátíðir eru 

jafnvel stórviðburðir og þar má nefna Sæluviku, Tekið til kostanna og Laufskálaréttir. Þá 

má nefna að Lummudagar hafa komið sterkt inn á undanförnum árum. Mannlífið er því 

fjölskrúðugt og sjálfir Skagfirðingar álíta sig mikla gleðimenn og segja að maður sé 

manns gaman (Sveitafélagið Skagafjörður, án.dags). Í Skagafirði starfa þrjú 

hestamannafélög, Stígandi, Svaði og Léttfeti. Aðstaða til íþrótta og félagsiðkunar 

hestamanna er meðal annars í Svaðastaðahöll sem er 2600 m
2
 að stærð og rúmar 500 

áhorfendur og verið mikil lyftistöng fyrir keppnishald að vetrum. Á Hólum eru tvær 

reiðskemmur sem nýtast mest við kennslu og nokkuð er um að hestamenn hafi sjálfir 

byggt reiðskemmur til að stunda meðal annars tamningar. Félagsaðstaða 

hestamannafélaganna þriggja er í Svaðastaðhöll, Tjarnarbæ og í Torfgarði. Keppnisvellir 

eru á Vindheimamelum, Hólum, Sauðárkrók og á Hofsós (Atli Már Ingólfsson og fl., 

2005).  

Menntun á sviði hestamennsku og hestaíþrótta á sér sögulegan sess í Skagafirði og á 

Hólum í Hjaltadal er starfræktur háskóli sem hefur að markmiði að veita fagmenntun á 

sviði hrossaræktar, tamninga, reiðmennsku og reiðkennslu, og að vinna að þróun og 

nýsköpun með rannsóknarstarfsemi. Markmið starfseminnar er að stuðla að aukinni 

arðsemi í atvinnugreininni, útbreiðslu hestamennskunnar og velferð hestanna. Deildin er 

opinber miðstöð menntunar og rannsókna á sviði hrossaræktar, tamninga, reiðmennsku 

og reiðkennslu á Íslandi (Hólaskóli, 2012). 

Tengslin við söguna eru sterk og í huga nágranna Skagfirðinga eru landslagið og 

mannlífið nátengd, jafnvel samofin hvort öðru:  

Meginhluti Skagafjarðar er ein samfelld breiða með þéttsettri og víða tvísettri 

bæjarröð beggja megin Héraðsvatna, auk byggðar í Hegranesi og Vallhólmi. 

Héraðsvötnin, sem að vísu voru allmikill farartálmi á sumrum, eru hin æskilegasta 

samgönguleið og skeiðvöllur á vetrum. ... Skagafjörður setti sitt mót á mennina. 

Fyrirmyndin þar varð glæsimennið, sem þeysti á fjörugum gæðingi og lét fljúga í 

hendingum. Utanhéraðsmenn, sem voru fálátari að eðlisfari og ekki eins þjálfaðir í 

umgengnisháttum, kölluðu slíka framkomu oflátungshátt. (Páll V. G. Kolka, 1950, 

bls. 467–468)  

Íbúum Skagafjarðar er jafn hjartfólgið og flestum öðrum að viðhalda ímynd sveitar 

sinnar góðri og aðlaðandi. Samkvæmt henni hefur hestamennska, söngur og frjálsræði 

verið aðall sveitarinnar.  

Ættfeður sumra þekktustu hesta samtímans voru ræktaðir í Skagafirði, t.d. Hrafn frá 

Holtsmúla og Otur frá Sauðárkróki (Otur, 2000) en sá síðarnefndi var einn fimm 

heiðursverðlaunahesta úr sömu ræktun. Aðrir voru Sörli, Hervar, Kjarval og Stígandi en 

það er einsdæmi í hrossaræktun á Íslandi að svo margir komi úr einni og sömu 

ræktuninni (Sauðárkróks-Hestar, 2008). Afkvæmi þessara hesta hafa verið áberandi á 

landsmótum í gegnum tíðina (Landsmót hestamanna, 1994) og er Orri frá Þúfu, sonur 

Oturs þekktastur en afkvæmi hans eru alls skráð 1274 og þar af 272 með fyrstu verðlaun 

(Worldfengur, 2012). 

Í Skagafirði er hrossafjöldi nokkur. Alls eru 8.752 fullorðnir hestar, tryppi og folöld 

(Eyþór Einarsson, 2012) á meðan íbúar þar eru alls 4.024 karlar, konur og börn (Hagstofa 

Íslands, 2012). Því er óhætt að fullyrða að hestamennska sé nokkur meðal Skagfirðinga 

og að tækifæri til hestamennsku og samvista við hestinn séu til staðar. Ingibjörg 

Sigurðardóttir fjallar um að á Norðurlandi vestra sé hlutfallslegur fjöldi hesta á hvern 

íbúa margfaldur miðað við hestafjölda annarsstaðar á landinu, hvað þá ef miðað er við 

önnur lönd í Evrópu (Ingibjörg Sigurðardóttir, 2011). Skagafjörður og nágrenni hefur 

verið þekkt um árabil fyrir hestamennsku. 

2.2 Hestamennska  

Hugmyndir manna um hvað er hestamennska hafa verið samofnar þjóðarsálinni um aldir 

en almennt má segja að hún sé áhugamál, atvinnumennska og keppni á hestum (Ingibjörg 

Sigurðardóttir, 2011). Hestamennska er því samfélag manns og hests.  

Tengsl milli mannlegs samfélags og hesta í gegnum sögu siðmenningarinnar er saga um 

langvarandi og heillandi tengsl og án nærveru hestsins væri saga okkar á annan veg. Með 

tamningu á hestinum varð umbylting í sögu mannkyns. 

Með hverskonar umgengni, eignarhaldi og/eða atvinnu af hestum áskotnast manninum að 

verða hestamaður. Íslensk orðabók skilgreinir hestamann á eftirfarandi hátt ,,sá sem fæst 

mikið við hesta eða er elskur að þeim [og] duglegur reiðmaður“ (Mörður Árnason, Árni 

Böðvarsson, og Laufey Leifsdóttir, 2007). Því má fullyrða að án hests verður maðurinn 

ekki hestamaður. Í grein sinni, ,,The culture of horsemanship and horse based tourism in 

Iceland“, segir Guðrún Helgadóttir (2006) að hugtakið hestamennska sé notað um 

samband manns og hests og að það sé almennt samþykkt sem vísun í þátttöku fólks eða 

það að vera viðriðinn samband við hesta (Guðrún Helgadóttir, 2006). 

Við greiningu á því hvað fræðimenn hafa sagt að hestamennska sé í raun segir Ingibjörg 

Sigurðardóttir (2011) meðal annars að skilgreining hafi verið sett fram í Bretlandi árið 

2004 á því sem á ensku nefnist „horse industry“ en það nær yfir margvíslega starfsemi í 

tengslum við hesta og hestamennsku (Ingibjörg Sigurðardóttir, 2011). Bein þýðing enska 

hugtaksins er þó „hestaiðnaður“. Samkvæmt hinni bresku skilgreiningu nær hugtakið 

„horse industry“ yfir allt sem tengist notkun og eignarhaldi á eða umráðum yfir hestum, 

allt frá fagaðilum til tómstunda sem og þeirra sem hafa umboð eða selja hestatengdar 

vörur og þjónustu fyrir starfsemina (British Horse Industry Confederation, 2005) 
1
.  

                                                 

1
 The horse industry can be said to comprise:  

• all activities based on the use, possession or ownership of horses, ranging from professional through to 

leisure; and  

• the suppliers of horse-related goods and services for those core activities. (British Horse Industry 

Confederation, 2005) 

Á Íslandi hafa hrossaræktun og hestaíþróttir notið viðurkenningar. Iðkendum 

hestaíþróttarinnar fækkaði örlítið á milli áranna 2009 og 2010 en árin á undan hafði verið 

fjölgun meðal þeirra. Hestamennska er í þriðja sæti hvað varðar fjölda iðkenda íþrótta á 

landinu. Þess ber að geta að þessar tölur eiga hvorki við um almenna iðkendur né þá sem 

eru eingöngu hestaeigendur (ÍSÍ-Íþrótta- og ólympíusamband Íslands, 2012). Ekki er 

hægt að fullyrða neitt um hve margir stunda hestamennsku en ætla má að mun fleiri 

stundi hana að staðaldri en þeir sem eru skráðir eru innan LH/ÍSÍ þar sem vitað er að 

margir iðkendur hestamennsku eru ekki félagar í hestamannafélögum. Á Íslandi sem og 

víða um heim hefur verið skortur á tölfræðilegum upplýsingum um hestamennsku 

(Ingibjörg Sigurðardóttir og Guðrún Helgadóttir, 2006; Liljenstolpe, 2009; Ollenburg, 

2005; The Henley Center, 2004) í (Ingibjörg Sigurðardóttir, 2011). Ljóst er að meðal 

hestamanna hafa orðið til ýmiskonar hópar og félagskerfin eru margvísleg. 

2.3 Félagskerfi hestamanna  

Meðal hestamanna eru ýmiskonar félagskerfi formleg og óformleg. Til að átta sig aðeins 

á umfanginu er rétt að líta aðeins á helstu formlegu félagasamtök og stofnanir. 

Félagssamtök hestamanna eru nokkur og samskipti þeirra flókin þeim sem ekki þekkja 

til. Íslenski hesturinn og uppeldi hans var lengi vel eingöngu á könnu landbúnaðarins en 

nú, þegar umgengni við hann fellur í auknum mæli undir flokk tómstunda, áhugamála og 

íþrótta, hefur landslagið breyst.  

Bændasamtök Íslands (BÍ), eru heildarsamtök íslenskra bænda en þau heyra undir 

atvinnuvegaráðuneyti, áður landbúnaðarráðuneyti. Þau hafa yfirumsjón með hrossarækt 

og því er þar einnig yfirumsjón með hestaeign, merkingum, gæðamálum og Worldfeng 

(sjá orðskýringar) svo eitthvað sé nefnt. Félag hrossabænda (FH) er búgreinafélag og 

aðili að BÍ (Félag hrossabænda, án dags.). 

Félag tamningamanna (FT) er fagfélag tamningamanna (Félag Tamningamanna, 2009) 

og sem slíkt fellur það undir mennta- og menningarmálaráðuneytið.  

Landssamband hestamannafélaga (LH) eru heildarsamtök með yfir 10 þúsund 

félagsmenn í 47 hestamannafélögum. Í verkahring þess eru meðal annars keppnir og að 

sinna hagsmunamálum sem tengjast hestaíþróttum. LH er aðili að Íþróttasambandi 

Íslands. Sem íþróttafélag heyrir það undir mennta- og menningarráðuneytið. Til að 

íþróttagreinin fái viðurkenningu sem ólympísk grein þurfa ,,23 aðildarlönd að hafa fengið 

viðurkenningu á að þar sé stunduð reiðmennska á íslenskum hestum en þau eru 19 í dag“ 

svo ekki er nú langt í land þar (Ásta Möller, Freyja Hilmarsdóttir, Hulda Gústafsdóttir, 

Kristinn Hugason, Magnea Guðmundsdóttir, Pétur J. Eiríksson, Sveinbjörn 

Sveinbjörnsson, 2009). 

FEIF nefnast alþjóðasamtök áhugamanna um íslenska hestinn (þ. Föderation 

Europäischer Islandpferde Freunde (e. International Fedeation of Icelandic Horse 

Associations) ). Innan þeirra starfa hátt í þriðja hundrað hestamannafélaga með um það 

bil 60 þúsund félagsmenn í 18 löndum (Ingibjörg Sigurðardóttir, 2007). LH og BÍ eru 

aðilar að FEIF fyrir hönd Íslands.  

Fagráð í hrossarækt er samstarfsvettvangur hestamanna en mismunandi markmið 

félaganna innan þess og starfsvettvangur gerir það að verkum að ekkert eitt yfirvald sér 

um hagsmuni hestamanna. Innan þess sitja fulltrúar frá FH, LH, FT og BÍ (Bændasamtök 

Íslands, 2012) . 

Af þessari upptalningu má vera ljóst að íslenski hesturinn og ástundun hans heyrir undir 

nokkur ráðuneyti og því er það svo að þau ráðuneyti sem hafa með hesta og hestamenn 

að gera innan síns starfsvettvangs eru mennta- og menningarmálaráðuneyti, 

atvinnumálaráðuneytið og fjármálaráðuneytið, sem hefur komið að fjármögnun ýmissa 

þátta eins og til dæmis reiðhalla. Ekki má undanskilja innanríkisráðuneytið en innan þess 

eru samgöngumál, það er að segja reiðvegamál. Eins að ástundun hestamennsku er ekki 

bara eitthvað sem fellur undir eitt stjórnsýsluvald heldur getur einn og sami 

hestamaðurinn átt ástundun sína undir fleiri en einu ráðuneyti.  

Til frekari glöggvunar er hér mynd sem skýrir félagskerfið og helstu samtök og félög 

Mynd 1 Félagskerfi hestamanna (Bjarni Snæbjörn Jónsson, 2011) 

Félagskerfi hverskonar þar sem fólk stundar áhugamál, iðju eða ástundun hverskonar er 

líklegt til að efla og sameina. Til að kerfin séu virk þurfa að vera hópar sem virkja þau.  

2.4 Hópar  

Veröldin hefur tekið stakkaskiptum í gegnum tíðina og flest er breytingum háð. Þó er 

einn grundvallarþáttur sem virðist ætíð vera í grunneðli mannsins: samvera við aðra. 

Áður átti fólk að mestu samskipti við nærumhverfi sitt, til dæmis ættingja og sveitunga, 

en nú hefur samfélagið stækkað og nær langt út fyrir fjölskyldu. Við tökum þátt í listum, 

tónlist og íþróttum og nýtum miðla samtímans; útvarp, sjónvarp og tölvur. Því er það svo 

að þörfin fyrir að eiga samskipti við aðra hefur náð að víkka út sjóndeildarhringinn. 

Hvatinn að samskiptum, að vera virtur, eiga vináttu og skiptast á skoðunum við jafningja, 

er vel skiljanlegur þeim er verið hafa í hópi.  

Hópur samanstendur af í það minnsta tveimur einstaklingum. Hins vegar vefst fyrir 

mönnum skilgreiningin á stærð hópsins. Það virðast ekki vera skýr mörk á milli þess 

hvað er stór hópur og hvað lítill. Stundum er talað um að hópur sem hefur færri meðlimi 

en tíu sé lítill hópur og að hópur sem hefur fleiri en þrjátíu meðlimi sé stór (Shaw, 1976). 

Hins vegar beina aðrir fræðimenn sjónum sínum að tveimur einstaklingum og kalla þá 

hóp, eins og t.d. í hjónaband, vinnáttuböndum o.s.frv. (Stangor, 2004).  

Sumir segja að hópur þurfi að innihalda í það minnsta þrjá meðlimi, því samskipti 

tveggja aðila séu takmörkuð við tvo möguleika. Þegar þriðji aðilinn bætist við 

gjörbreytist staðan (Engelberg og Wynn, 2000). Í mynd 2, ,,Afbrigði þjóðfélagshópa“, 

eru settar fram skilgreiningar Stangors (2004) úr bók hans Social groups in action and 

interaction á hinum ýmsu þjóðfélagshópum en hann vill meina að þessir hópar séu þeir 

sem almennt er unnt að flokka hópa fólks eftir.  

 Afbrigði þjóðfélagshópa 

 

 

Hópur Skilgreining Dæmi 

Hópur sem 

fyrirmynd 

 

Hópur einstaklinga sem við lítum upp til og 

samsömum okkur því við dáumst að þeim 

og viljum tilheyra þeim 

Vinir, vinnufélagar, 

fjölskylda, íþróttafélag 

Vinnuhópur  

Hópur sem samanstendur af 3 til 12 

einstaklingum sem hafa sameiginleg 

markmið 

Dómnefnd, námshópur 

Félagslegur 

hópur 

 

Stór og tiltölulega varanlegur félagslegur 

hópur, eins og fólk sem deilir kyni, trú, 

þjóðerni eða líkamlegri fötlun 

Karlmenn, konur 

Evrópubúar, Íslendingar 

og aldraðir 

Menningar- 

hópur 

 

Stór félagsgerð samsett af einstaklingum 

sem eru venjulega í landfræðilegri nálægð 

hver við annan. Deilir sameiginlegum 

gildum, svo sem tungumáli, trú og 

fjölskylduvenjum 

Austur-/ 

Vesturlandabúar, 

Afríkubúar 

Fjölmenni Fjöldi einstaklinga sem safnast saman á 

sameiginlegum stað í sameiginlegum 

tilgangi 

Mótmælasamkomur, 

útsölur 

 Athugið að þessi tafla er aðeins til 

skýringar 

 

Mynd 2 Afbrigði þjóðfélagshópa (Stangor, 2004) 

Hópur sem fyrirmynd (e. reference group) er til dæmis, sá sem telja má mikilvægastan af 

þessum hópum samkvæmt Stangor (2004). Í honum eru þeir einstaklingar sem við lítum 

upp til og samsömum okkur því við kjósum sjálf að vera í honum. Mikilvægir hópar gætu 

verið fjölskylda, íþróttafélag eða stjórnmálaflokkur. Þessi hópur er okkur mikilvægur því 

hann myndar fyrirmynd einstaklinganna og mótar viðmót og viðhorf okkar sem og 

hegðun. Oft er talað um ,,peer pressure“ eða jafningjaþrýsting. Eins mótar hegðunin, 

viðleitni einstaklinganna til ávinnings innan hópsins (Coleman og Hendry, 1999)  

Vinnuhópur (e. working group) samanstendur af þremur til tólf einstaklingum sem hafa 

sameiginleg markmið. Þar má nefna dómnefnd, námshóp eða íþróttafélag. Hópurinn 

reynir á markvissan hátt að ná sameiginlegu sértæku markmiði sem hann hefur sett sér og 

eitt af einkennum hans er að venjulega hittast meðlimirnir og vinna saman að 

markmiðunum (Leenders og Gabbay, 1999).  

Félagslegur hópur (e. social category) er aftur á móti stór og fremur varanlegur hópur, 

eins og til dæmis fólk af sama kyni eða þjóðerni, eða fólk sem hefur sömu trúarbrögð. 

Allir eru hluti af þessari hópagerð og jafnvel er unnt að vera meðlimur margra félagslegra 

hópa. Svo dæmi sé tekið getur Íslendingur einnig verið faðir eða móðir auk þess að 

tilheyra samfélagi kristinna. Aðild að öllum þessum félagahópum getur veitt viðkomandi 

öryggiskennd, stolt og vináttu jafningja. Það er reyndar innan þessa flokks sem kemur 

fram stigskipting félagahópa (e. hierarchical system of status) sem leitt getur til ójöfnuðar 

og árekstra (Stangor, 2004).  

Menningarhópur (e. culture) er stór félagslegur hópur sem einnig deilir einhverjum 

sameiginlegum viðmiðum og venjum, sem dæmi má nefna tungumál, trú og 

fjölskylduvenjum. Einstaklingar sem alast upp saman þróa gjarnan með sér sameiginleg 

viðmið og venjur. Þetta er ákaflega mikilvægur þáttur til að skilja bæði hvernig 

einstaklingar upplifa sig og hvernig þeir samsama sig öðrum. Unglingar eru dæmi um 

menningarhóp (Stangor, 2004). 

Fjölmenni (e. crowd) er annar flokkur félagslegs hóps sem verður til af einhverju tilefni. 

Þetta getur verið stór hópur sem kemur saman á sameiginlegum stað með sameiginleg 

markmið ( Milner, 2006; Stangor, 2004). Þar er hægt að nefna sem dæmi hóp af fólki, 

hestamönnum, sem kemur saman eina viku annað hvert ár á Landsmót. 

Félagslegar skyldur og tengsl innan hóps skapa félagsauð að mati Bourdieu (1986) en 

auðurinn er háður því hve mikil tengslin eru og hvernig hann er nýttur og haldið við. 

Sama á við um skyldur hópsins; til að tengslin viðhaldist og hægt sé að nota þau til lengri 

tíma verða hóparnir að undirgangast sameiginlegar skyldur (Field, 2008). Innan hópsins 

hafa einstaklingarnir aðgang að sameiginlegum auð svo framarlega sem þeir deila með 

sér viðmiðum, skyldum og sameiginlegri viðurkenningu. Til að auðurinn viðhaldist 

verður að nota hann og þeim mun meira sem hann er notaður því ríkulegri verður hann 

og þeim mun meiri eftir því sem einstaklingurinn hefur samskipti við fleiri (Bourdieu, 

1986; Lin, 2002).  

Sýnt hefur verið fram á að sameiginlega markmið hjá hóp geta verið jákvæð fyrir 

einstaklingana í ákveðnum aðstæðum þar sem hún leiðir til aukins sjálfstrausts og 

hvatningar (DuBrin, 2004) sem aftur leiðir til betri árangurs og eflir félagsauð sem aftur 

eflir samfélög. 

2.5 Félagsauður 

Umfjöllun um félagsauð er viðfangsefni þessa kafla. Helstu fræðimenn eru reifaðir, 

hvaða rit eftir hvern þeirra hafa verið markverð, hvernig þau tengjast rannsókninni og á 

hvaða hátt hver um sig fjallaði um félagsauð. Habitus, traust, félagsnet og brúandi 

félagsauður er til umfjöllunar hér og einnig er leitast við að skýra hvað hver fræðimaður 

hafði um málin að segja. 

2.6 Helstu fræðimenn 

Skilgreining á hugtakinu félagsauður er til þess að gera ný í fræðasamfélaginu, jafnvel 

þótt félagsauður sé alls ekki nýtt fyrirbrigði. Sá sem varð hvað fyrstur til að nefna 

félagsauð er Alexis de Tocqueville (1805-1859), franskur sagnfræðingur sem ritaði 

meðal annars Democracy in America, þar sem hann bar saman tilfinninguna fyrir 

samfélaginu, nærumhverfinu og jafningjaræðinu er hann taldi ríkja í Bandaríkjunum 

(Navarro, 2002). Allmörgum heimildum (Farr, 2004; Putnam og Goss, 2002; Woolcock 

og Narayan, 2000) ber þó saman um að Lyda Judson Hanifan (1879-1932) sé höfundur 

hugtaksins „Social Capital“ sem hefur fengið íslensku þýðinguna félagsauður. Hann gaf 

út bókina The Community Center árið 1920, og hún innihélt kaflann ,,Social Capital“. Í 

bókinni fjallar hann um að þeir sem eru einangraðir frá félagslegum samskiptum njóti 

ekki þess auðmagns er félagsauðurinn gefur en hann gefur ábata fyrir samfélögin í heild 

og sér til þess að komið er til móts við þarfir einstaklinganna (Hanifan, 2012). Einnig 

segir Hanifan (2012) að það sem skipti máli dags daglega sé góðvild, vinskapur og 

samúð þeirra sem byggja samfélögin.  

2.6.1 Pierre Bourdieu  

Síðar, eða á árunum 1955-1958, vann franski heimspekingurinn Pierre Bourdieu að 

rannsókn á stöðu kvenna og skipulagi menntakerfis og voru niðurstöðurnar birtar í fyrstu 

bók hans, Sociologie de L'Algerie (1958), sem þýdd var á ensku og gefin út árið 1962, 

undir heitinu The Algerians. Bourdieu setti þarna fram kenningar sínar um fjórar gerðir 

auðs: félagslegan auð (e. social capital), sem felur í sér félagsleg tengsl, fjölskyldu, vini, 

kunningja og fagleg félagatengsl; menningarauð (e. cultural capital), sem er formleg og 

óformleg þekking, hæfni og menntun; efnahagslegan auð (e. economic capital), sem á við 

um eignir, fjárhag og lánstraust; og táknrænan auð (e. symbolic capital), þ.e. frægð, 

virðingu og virðingartitla (Bourdieu, 1986). Þekktasta bók hans er hins vegar Distinction: 

A Social Critique of the Judgment of Taste (1984) þar sem hann fjallar um hvernig þættir 

eins og félagsleg staða, aðstæður og umhverfi móta einstaklingana.  

Í framhaldi af kenningum sínum um menningarauð, menntaauð og efnahagslegum auð 

setti Bourdieu fram kenninguna um ,,habitus“. Habitus er formgerðin sem er einkennandi 

fyrir einstaklinginn, á upptök sín í samfélaginu sem við lifum í og kemur fram í hugsun, 

atferli, smekk, viðmiðum og gildum (Bourdieu, 1984; Gestur Guðmundsson, 2008).  

Habitus er félagslegur þráður sem er samofinn öllu lífi einstaklingsins, eða eins og segir í 

þekktum sálmi „yfir og allt um kring,“ og segja má að með honum sé fólk staðsett 

félagslega. Habitus er hin þögla staðsetning sem maður setur aðra í og sjálfan sig 

gagnvart þeim, hvar og hvernig maður setur sjálfan sig í flokk. Þar með er líklegra að 

einstaklingarnir móti viðhorf sín á jákvæðari máta gagnvart habitusnum og Bourdieu 

telur að þannig flytjist félagsauðurinn á auðveldan máta milli kynslóða. Hann kemur fram 

í aðgreiningu og smekk sem og í talsmáta, lífsstíl og framkomu (Bourdieu, 2007), og 

greiningu á því hvar hinir eru staðsettir í samfélaginu. Með því móti er unnt að vera 

öruggari meðal sinna. Hins vegar telur Bourdieu (2007) að fjárhagsauður flytjist ekki á 

milli á þennan sama hátt heldur sé sá flutningur mun erfiðari og flóknari. 

Með réttu tengslunum og þeirri framkomu og því málfari sem viðurkennt er innan hópa 

ná menn auknu félagslegu auðmagni sér til framdráttar. Í öllum fjölskyldum er 

einhverskonar hefð fyrir menntunarauð, menningarauð eða hverskonar auð öðrum og þar 

verður félagsmótun einstaklinganna til fyrstu árin en þróast svo meðal jafningja, í 

skólagöngu og í þeim samskiptum sem þeir eiga. Með færni í habitus nær einstaklingur 

að öðlast þekkingu á menningarlegum táknum og sú þekking nýtist síðan til ávinnings í 

formi aðgangs að þeim sviðum sem sóst er eftir. Þetta gerist oft í raun án þess að 

einstaklingarnir séu beinlínis meðvitaðir um það (Gestur Guðmundsson, 2008).  

2.6.2 James S. Coleman 

Ameríski félagsfræðingurinn James S. Coleman var með þeim fyrstu sem nýttu sér 

félagsauðshugtakið í viðleitni sinni til mælinga á félagsnetum (e. social networks) og 

nálgaðist það sem tengsl milli fólks og verkfæri sem einstaklingarnir geta nýtt sér innan 

hópsins. Coleman telur félagsauð vera styrk einstaklinganna innan samfélaga og hópa 

þannig að með aðild sinni þar samþykki þeir að fylgja þeim viðmiðum (normum) og hlíta 

því eftirliti sem viðgengst þar (Coleman, 1988). Líkt mannauði og fjárhagslegum auð 

gerir sterkur félagsauður lífið auðveldara og hópur þar sem flestum er treyst og flestum er 

treystandi er mun skilvirkari en hópur sem skortir þessa eiginleika. Ljóst má því vera að 

félagsauður er byggður á væntingum og skyldum sem eru til staðar innan hópa eða 

samfélaga (Gunnar Helgi Kristinsson, 2007).  

Samband í gegnum félagsleg tengslanet felur í sér traust og þjónar sameiginlegum 

markmiðum. Ennfremur er það bæði pólitískt og merkingarlegt eðli þeirra tengslaneta 

sem fólk, hlutir eða jafnvel náttúra tengjast, að ávallt eru einhverjir einstaklingar sem 

hafa áhrif á tengslanetin og móta þau og endurskapa sjálfum sér til hagsbóta 

(Granovetter, 1973). Coleman (1988) tekur dæmi um demantakaupmenn, þar sem 

traustið er algert. Reyndar er það vegna þess að ef einhver bregst traustinu missir 

viðkomandi stöðu sína í samfélaginu. Því er það svo að einungis sá sem á eitthvað á 

hættu, bregst ekki trausti. 

2.6.3 Robert Putnam 

Árið 1993 gaf Robert Putnam út ásamt fleirum ritið Making Democracy Work. Civic 

Traditions in Modern Italy þar sem fjallað er um félagsauð með þátttöku heimamanna í 

ýmiskonar félagsstarfi (Putnam, Leonardi, og Nanetti, 1993). Þar er félagsauður 

skilgreindur á þann veg að hann sé þáttur „félagsskipunar, svo sem traust, reglufesta og 

félagsnet, sem geta bætt skilvirkni samfélags með því að stuðla að samhæfðum 

athöfnum. Í bókinni Bowling Alone, fjallar hann einnig um hugtakið félagsauð og segir: 

„kjarni félagsauðskenninga er að félagslegt tengslanet hafi virði“
2
 (Putnam, 2000, bls. 

18–19).  

Hann kom fram með áhugavert sjónarhorn á félagsauðinn sem þó er það sem ætla mætti 

að væri almenn vitneskja, þ.e. að félagslegur auður væri í raun fyllilega sambærilegur við 

aðrar og ef til vill áþreifanlegri eða sýnilegri gerðir auðmagns. Á sama hátt og efnislegt 

auðmagn vísar til áþreifanlegs auðs og mannauður vísar til hæfileika og mannkosta 

einstaklingsins, þá vísar félagsauður til sambandsins á milli einstaklinganna og 

tækifæranna sem í því felast. Markmið þess að byggja upp félagsnet og fara eftir 

viðurkenndum gildum og viðmiðum í félagslegum samskiptum, er að skapa 

trúverðugleika eða traust. Á þann máta verður félagsauður nátengdur því sem kallast 

stundum borgaraleg dyggð. Munurinn er þó sá, að félagsauður vísar til þeirrar 

staðreyndar að borgaraleg dyggð er sterkust þegar hún er tengd neti gagnkvæmra 

félagslegra samskipta. Samfélag margra dyggðugra en einangaðra einstaklinga þarf ekki 

endilega að vera ríkt af félagsauði (Putnam, 2000). 

Putnam notaði líka hugtökin um bindandi og brúandi félagsauð. Með brúandi félagsauð 

er átt við þegar einstaklingur vingast við fólk sem er alls ekki líkt honum í raun, en hefur 

þó einhver tengsl eða sameiginlega hagsmuni. Sem dæmi má nefna hvernig 

stuðningsmenn íþróttafélaga standa saman á því sviði en eru alls ótengdir annars. 

Bindandi félagsauð má hins vegar útskýra þannig að hann felist í tengslum einstaklinga 

innan einsleitra hópa þar sem félagsauðurinn örvar samskipti innan hópsins en ekki 

endilega út fyrir hann. Þar er gjarnan gert ráð fyrir ákveðnu trausti, til að mynda innan 

glæpagengja sem er reyndar þess eðlis að trúnaður er gagnvart hópnum sem nær ekki til 

                                                 

2
 „The core idea of social capital therory is that social networks have value“ (Putnam, 2000, bls.18-19). 

annarra hópa sem einstaklingarnir tilheyra. Sá trúnaður getur jafnvel gilt út yfir líf og 

dauða. 

Brúandi félagsauður liðkar fyrir samskiptum út fyrir hópinn (Sjöfn Vilhelmsdóttir og 

Gunnar Helgi Kristinsson, 2010) og reyndar er það svo að án brúandi félagsauðs geta 

bindandi félagsauðshópar orðið einangraðir og fjarlægst samfélagið. Ekki er síður 

mikilvægt að hópar þar sem brúandi félagsauður birtist hafa sýnt einkenni þess að 

félagsauðurinn aukist (Saxena, 2011).  

Putnam (2000)kemst einnig að þeirri niðurstöðu að bindandi félagsauður styrki traust 

innan hópa en þess njóti brúandi félagsauður ekki endilega.  

2.7 Samanburður kenninga 

Sú venja hefur skapast að líta á félagsauð annars vegar sem menningarlegt fyrirbæri sem 

miðlað er með gildum og siðum og hins vegar sem sýn á félagsgerð þar sem tengsl og 

félagsnet veita aðgang að björgum sem auðvelda fólki samskipti. Í félagsauð eru fólgin 

tengsl þar sem traust, félagsnet og viðurkennd gildi gefa aðgang að brúandi félagsauð 

(Sjöfn Vilhelmsdóttir og Gunnar Helgi Kristinsson, 2010)  

Skilgreining Colemans á félagsauð felur í sér að hann sér fremur tengsl einstaklinga eða 

hópa sem auðlind eða tæki, heldur en eiginleika þeirra eða eign á félagsneti (Coleman, 

1988). Hann hneigist að skoðunum Granovetters (1985) sem heldur fram mikilvægi þess 

að viðurkenna áþreifanleg persónuleg samskipti og netvirkni tengsla (félagsbeða) í að 

mynda traust, koma á væntingum og skapa og framfylgja viðmiðum. Því sé 

félagsauðurinn auðlind sem fólk getur nýtt sér með aðild að hópnum. Engu að síður getur 

auðurinn verið mismikill eftir eðli og áhrifum einstaklinganna, ekki síst varðandi traust 

og samvirkni. Coleman (1988) og Granovetter (1985) nálgast félagsnet (e. social 

network) með svipuðum hætti, það er að segja að þeir telja báðir að einkenni 

félagsnetsins geti leitt af sér viðhorf og reglur sem einstaklingar geta notað við að 

einfalda sameiginlegar athafnir.  

Félagsauðskenningar Colemans og Putnams leggja áherslu á stöðugleika, samstöðu, 

traust og þétt félagsleg tengsl. Samkvæmt þeim stuðla góð samskipti innan 

nærsamfélagsins, til dæmis innan frjálsra félaga, að því að efla samskipti og tengslanet. 

Með því að efla þau skapast traust og samheldni eykst (Putnam, 1995). Í hóp þar sem 

ríkir traust og trúverðugleiki er sterkur félagsauður (Coleman, 1988). 

Fukuyama (1995) telur að félagsauð megi skilgreina sem „tilvist ákveðinna óformlegra 

gilda eða norma sem deilt er af meðlimum hóps og gerir samvinnu milli þeirra 

mögulega“ (bls. 27).  

Samfélög eru síkvik og í sífelldri þróun og samofin áhrifum frá utanaðkomandi aðilum, 

auk þess sem einstaklingar innan þeirra hafa ekki endilega sömu markmið eða hagsmuni. 

Merking hugtakanna menning og félagsauður er afar fjölþætt og túlkunin er fjölbreytt og 

oft samþættanleg. Til stuðnings við þá fullyrðingu segir Raymond Williams í 

hugtakaorðabók sinni að menning sé eitt af flóknu hugtökunum og setur hana í flokka 

sem einnig gætu átt við habitus og félagsauð. Skilgreinir hann menningu sem ákveðið 

lífsmynstur hjá einstaklingum, hópi eða þjóð, vitsmunalega vinnu, andlega og 

fagurfræðilega, einkum innan lista (Williams, 1985).  

Bourdieu lagði, eins og áður hefur komið fram, áherslu á ávinninginn sem einstaklingar 

geta hlotið í félagshópum. Félagsauðurinn er háður því hve mikil tengsl og hversu mikill 

auður er til staðar í félagshópnum. Coleman heldur því fram að félagsauður sé það sem 

einstaklingar hafa tækifæri til að nýta sér vegna aðildar að félagsnetum, en verða aftur á 

móti að fylgja reglum og viðurlögum sem hóparnir setja sér (Coleman, 1988). Putnam 

taldi að félagsauður ætti við þegar þættir eins og traust, viðmið og félagsnet bæta 

skilvirkni og stuðla að samhæfðum athöfnum samfélagsins (Putnam, 2000).  

Bourdieu áleit félagsauð einskonar einstaklingseign hvers og eins, sem einstaklingar 

gætu nýtt sér hvort heldur sem er til félagslegs eða efnahagslegs ábata. Samkvæmt 

kenningum hans er menningarauður hinna ólíku stétta grunnur fyrir félagsauð þeirra og í 

sameiningu eflir það auðmagn hinn efnahagslega auð.  

Það hugtak yfir auð sem færir einstaklingnum virðingu og viðurkenningu er sérstaks eðlis 

og líkt og fjármagnsauðurinn getur hann safnast saman hjá einstaklingnum. Bourdieu 

taldi að menningarauður og félagsauður væru mikilvægir og væru í raun einskonar 

gjaldmiðill. Því ríkari sem einstaklingurinn væri af menningarauð, þeim mun ríkari væri 

viðkomandi af virðingu. Menningarauðurinn verður engu að síður að njóta 

viðurkenningar á því sviði samfélagsins sem hann byggist á. Í skólasamfélagi felst 

menningarauður í þeirri þekkingu er kennarar bera með sér og meðal iðnaðarmanna er 

það handverkið og færnin sem skapa menningarauðinn (Öztürk, 2004). 

Tengsl milli félagsauðs og viðskipta virðast einnig ótvíræð. Í rannsókn Stefáns 

Ólafssonar, prófessors í félagsvísindum við Háskóla Íslands, sem hann fjallar um í bók 

sinni Hugarfar og hagvöxtur, kemur fram að jákvæð tengsl eru á milli hagsældar og 

félagslyndis og að félagsauður tengist viðskiptum margvíslega því að traust í viðskiptum 

liðkar fyrir samningagerð auk þess sem viðskiptakostnaðurinn verður minni (Stefán 

Ólafsson, 1996).  

Meðal þess sem skilgreinir einstaklinginn er smekkur hans. Rannsóknir sýna að smekkur 

og klæðaburður staðsetja einstaklinginn eftir stöðu (Friedland og fl., 2007). Bourdieu 

gerir engan greinarmun á því fyrir hverju maður hefur smekk heldur lítur hann svo á að 

val á hlutum eða fyrirbærum staðsetji einstaklingana innan hópa (Bourdieu, 2007). 

2.7.1 Mælingar á félagsauð  

Mælieiningar á félagsauð eru ekki til og hafa fræðimenn sem rannsakað hafa hann 

skilgreint hver fyrir sig hvar og hvernig hann birtist. Fræðimenn hafa ekki heldur getað 

komið sér saman um skilgreiningu en Fukuyama (2001) heldur því fram að stærsti 

veikleiki félagsauðs sé skortur á samstöðu um hvernig eigi að mæla hann.  

Vegna þess að hugtakið félagsauður er ónákvæmt og torskilið telja nánast allir sem fjalla 

um hann nauðsynlegt að setja fram sína eigin skilgreiningu. Fræðimenn hafa leitast við 

að mæla félagsauð en hafa notað mismunandi skilgreiningar. M.a. hefur verið reynt að 

skilgreina og mæla félagsauð út frá efnahagslegu sjónarmiði (Daniel, Schwier, og 

McCalla, 2003).  

Margvíslegar ástæður virðast vera fyrir því að staðlaður mælikvarði hefur ekki verið 

þróaður. Í fyrsta lagi er félagsauður margþætt hugtak og fjölbreytt og í öðru lagi er hann 

talinn eign einstaklinganna, hópanna eða samfélaganna. Að mæla slík hugtök hefur 

reynst erfitt. Mannfræðingar og félagsfræðingar hafa árangurslaust reynt að koma sér 

saman um staðlaða greiningu á samfélögum. Í þriðja lagi hafa vísindalegar rannsóknir 

með það að markmiði að finna og meta félagsauð verið takmarkaðar. Þetta hefur skapað 

vanda við að finna félagsauð í trausti, hlutfalli greiddra atkvæða, aðild að félögum eða 

öðrum álíka mælikvörðum (Daniel ofl., 2003). 

Hvort einstaklingar með mikinn félagsauð hafa áhrif á viðmið og eftirlit sem þarf að vera 

innan hópsins er umhugsunarvert og eins má velta því upp hvort hægt er að mæla 

félagsauð eftir því hversu góðir einstaklingarnir eru í því að fara eftir gildum og 

viðmiðum hópanna. Iðulega hefur verið reynt að mæla traust til að ná utanum félagsauð. 

2.7.2 Traust og félagsauður 

Óhjákvæmilegt er að fjalla um traust í félagslegum samskiptum manna á milli. Í 

umfjöllun um félagsauð og mælingar á honum, hvort heldur sem er með megindlegum 

eða eigindlegum aðferðum, er traust oftast mikilvæg breyta. Reyndar er það svo að 

hugtakið traust er beinlínis meðhöndlað eins og það eitt og sér framkalli félagsauð 

(Daniel ofl. , 2003). Samkvæmt Putnam (2000) er félagsauður þríþættur: siðferðilegar 

skyldur og venjur, félagsleg verðmæti, en þar er traust ofarlega á blaði, og að síðustu 

félagskerfi, en það er net samskipta. 

Félagsauður felst í samskiptum milli fólks og tengslum er leiða að gagnkvæmum 

samskiptum og væntanlega trausti í framhaldinu. Til að traust myndist þarf að eiga sér 

stað einhverskonar virkni milli fólks. Því er það svo að efling félagsauðs eflir traust og 

skapar vingjarnlegt og öruggt umhverfi (Putnam, 2000). Þátttaka og samvinna í 

samfélaginu skapar félagsauðinn. Allt sem samfélag áorkar sameiginlega eflir það og 

styrkir. Engu breytir hvað það er, stundum er það til góðs, en það er alls ekki einhlítt. 

Samkvæmt Bourdieu (1986) er félagsauður nátengdur kenningum hans um stéttir og 

stéttskiptingu, efnahagslega, menningarlega og félagslega. Því er traust mögulega hluti 

táknræns auðs sem nýta má til skipta og sem vald.  

Skilvirk nútímasamfélög verða að hafa gildi grundvölluð á frjálsum reglugerðum um 

félagsleg tengsl einstaklinga sem eru ókunnir hver öðrum. Almennt traust í samfélögum 

skapar grundvöll samfélagslegra tengslaneta og síkvika gagnvirkni þegar samskipti eiga 

sér stað. Gagnkvæmur skilningur, traust og annarskonar atriði er sameina einstaklinga 

efla félagsauðinn. Traust getur til dæmis skapað sameiginleg viðmið og sameiginlegan 

skilning á því hvað er ásættanlegt til eflingar á félagsauði (Putnam, 2000).  

3 Aðferðafræði rannsóknar 

Þessi kafli inniheldur aðferðafræði rannsóknarinnar. Kaflinn skiptist í sex hluta. Í hluta 

3.1 er hönnun rannsóknar lýst frá hugmynd að framkvæmd. Í hluta 3.2 verður farið yfir 

rannsóknaraðferðina, hvaða aðferð er notuð, kostir og gallar og hvernig hún var 

framkvæmd. Kafli 3.3 er lýsing á vettvangi, þátttakendum, og úrtaksaðferðinni. Hluti 3.4 

fer svo yfir aðgengi og greiningu gagna. Kafli 3.5 fjallar um réttmæti og áreiðanleika 

rannsóknar og kaflanum lýkur á umfjöllun um stöðu rannsakanda innan rannsóknar og 

siðferðileg álitamál. 

3.1 Hönnun á rannsókn  

Við upphaf meistaranáms við Háskólann á Bifröst hafði rannsakandi ekki svo mikið velt 

fyrir sér lokaverkefni enda var það langt utan seilingar á þeim tímapunkti. Fljótlega kom 

þó í ljós að kennarar vissu betur og lögðu til við nemendur að þeir færu að velta þessu 

fyrir sér sem fyrst. Á fundi með Nirði Sigurjónssyni, doktor í menningarstjórnun og 

lektor við Háskólann á Bifröst, var síðan velt upp ýmsum möguleikum og nær strax kom 

fram hugmynd að lokaverkefni. Það verður að segjast eins og er að þetta viðtal markaði 

tímamót varðandi rannsóknina og varð til þess að mörg verkefni sem rannsakandi hefur 

unnið síðan hafa miðast við hugmyndir um samskipti og auðmagn. Eftir að hafa velt 

vöngum yfir viðfangsefninu, ekki síst eftir námskeið í aðferðafræði hjá Sigrúnu Lilju 

Einarsdóttur, lektor við Háskólann á Bifröst, varð ekki aftur snúið. Við skoðun á efni er 

tengist viðfangsefninu kom ítrekað upp nafnið Ingibjörg Sigurðardóttir, en hún starfar 

sem lektor við Háskólann á Hólum í Hjaltadal. Rannsakandi hafði samband við hana og 

bar upp beiðni varðandi leiðsögn við rannsóknina. Hún tók vel í hugmyndina og eftir smá 

umhugsun tók hún verkefnið að sér. Á fyrsta fundi var rætt um efnið, fyrri rannsóknir á 

hestamennsku og möguleg fræðileg efnistök. Í samráði við hana var tekin ákvörðun um 

að á meðan rannsókn stæði hefði rannsakandi aðsetur og vinnuaðstöðu við Hólaskóla.  

Skagafjörður er þekktur fyrir hestamennsku og rannsakandi hefur ekki tengsl þangað 

nema að óverulegu leyti. Í ljósi þess að um hæfilega fjarlægð við rannsakanda er að ræða 

varð Skagafjörður fyrir valinu. Engu að síður er nauðsynlegt að vera meðvituð um fyrri 

hugmyndir og leggja áherslu á að kanna efnið á hlutlausan og faglegan máta. 

3.2 Lýsing á rannsóknaraðferðum  

Rannsóknaraðferðir eru margvíslegar en hér var notuð eigindleg rannsóknaraðferð (e. 

qualitative research methods) (Creswell, 2009). Í rannsókn af þessari stærðargráðu er vert 

að hafa markvissa nálgun. Eigindleg rannsóknaraðferð er einskonar yfirheiti margra 

rannsóknaraðferða. Í þessari rannsókn eru tekin viðtöl við fólk, unnið úr þeim og fundnir 

sameigninlegir punktar, og er þessu ætlað að dýpka þekkingu eða nálgun á 

viðfangsefninu. Einnig byggja aðferðirnar á fámennum úrtökum sem er ætlað að veita 

innsýn og skilning í rannsóknina (Creswell, 2007). Vegna nýmælis rannsóknar var 

eigindleg aðferð talin hentugust. Úr gögnum er unnið með aðleiðslu (e. induction) og 

leitað að þeim þáttum sem svo koma í ljós. Með aðferðinni er leitast við að fá innsýn í 

huga viðmælenda og skilning á reynslu og aðstæðum (Creswell, 2007).  

Í rannsókninni eru notuð hálfopin viðtöl (e. semi-structured) þar sem samræðurnar eru á 

jafnréttisgrundvelli þó umræðuefnið sé fyrirfram ákveðið. Áður en farið var á vettvang 

hafði verið útbúinn viðtalsrammi og hann notaður til að taka prufuviðtal við hestamann. 

Ramminn var síðan lagaður að þessu viðtali að því loknu.  

Notaðar voru opnar spurningar samkvæmt viðtalsramma sem þó tók breytingum eftir því 

sem leið á ferlið. Í viðauka er lokaútgáfa rammans. Mikilvægt er í eigindlegri 

rannsóknaraðferð að rannsakandi leggi eigin skoðanir til hliðar og leitist við að láta 

fyrirfram ákveðnar tilgátur ekki hafa áhrif á rannsóknarferlið og úrvinnslu (Creswell, 

2009). Einnig getur rannsakandi ómeðvitað haft áhrif á niðurstöður, sérstaklega ef hann 

misskilur viðmælandann. Unnt er að takmarka það með því að rannsakandi sé meðvitaður 

um vandann.  

Þegar skoðað var hvað einkenndi hestamennsku á svæðinu, hvaða sameiginlegir þættir 

voru innan hestamennskunnar og hvernig fólk skildi og túlkaði þá með tilliti til aðstæðna 

var áhersla lögð á að finna þræði sem leiða að því að finna heillega mynd sem gagnast 

gæti við síðari rannsóknir. Eins var litið eftir því sem gæti verið sameiginlegt og telst 

eðlilegt innan hestamennskunnar, hvernig fólk skilur hlutina og túlkar þá. 

Þegar beitt er eigindlegum aðferðum er rannsakandi í aðstöðu til að skoða umhverfi og 

aðstæður viðfangsefnisins (Creswell, 2007). Í þessari rannsókn voru tekin viðtöl við 

einstaklinga þar sem þeir þekkja sig og eru nokkuð öruggir, til dæmis á þeirra eigin 

heimilum eða á vinnustað. Þetta er ein algengasta aðferðin innan eigindlegrar 

rannsóknaraðferðar. Markmiðið er að greina og fá dýpri skilning á viðfangsefninu og 

greina betur félagstengslin (Creswell, 2007).  

Grunduð kenning (e.grounded theory) beinist að því að finna, þróa eða uppgötva 

kenningu með greiningu gagna (Creswell, 2007). Hún er ákjósanleg þegar afla skal betri 

skilnings á þeirri merkingu sem einstaklingar leggja í aðstæður sínar. Með því leitast 

rannsakandi við að skilja viðfangefnið og útskýra og þróa hugtök. Einnig að skilja betur 

aðstæður fólks. 

Grunduð kenning byggir jafnframt á því að farið er af stað og safnað gögnum, í þessu 

tilfelli með viðtölum, án þess að hafa fyrirfram mótaðar hugmyndir um viðfangsefnið. 

Viðtölin eru afrituð á sem nákvæmastan máta til að áherslur og önnur tjáning komi fram. 

Þá eru þau þemagreind og kenningar dregnar fram og rýnt í gögnin í leit að mynstri.  

Fremur en setja fram hugmyndir byggðar á kenningum byggist rannsóknin þannig á 

aðleiðslu. Með aðleiðslu er átt við að alhæft er um hópinn út frá viðmælendum og 

ályktanir þróaðar út frá viðtölum. Aðferðin er kerfisbundin og gagnagreiningin skipuleg 

og fer fram samhliða gagnasöfnuninni. Leitast er við að byrja á að finna ákveðin þemu, 

síðan fundinn aðalflokkur og unnið úr þeim gögnum. Þá er lögð fram staðhæfing eða 

tilgáta um efnið (Creswell, 2007). Rannsóknaraðferðin hefur bæði kosti og galla. 

Viðtölin bjóða uppá mun meiri nálgun á viðfangsefninu og opnari spurningar heldur en 

spurningakannanir og því getur rannsakandi komist nær raunveruleika viðmælenda sem 

einnig fá tækifæri til að tjá sig með eigin orðum á frjálslegan máta. Aftur á móti er stærsti 

galli aðferðarinnar hve tímafrekt er að afrita viðtölin frá orði til orðs (Creswell, 2007) og 

eins kom fyrir að fara þurfti um dágóða leið til að taka viðtölin og þau þurfti að taka á 



Mikilvægi félagsauðs og samstarfs hestamanna í Skagafirði 2013 

 

35 

 

þeim tíma sem hentaði viðmælendum. Gallinn við eigindlega rannsókn er sá að 

erfiðleikum getur verið bundið að vera hlutlaus í eigindlegum rannsóknum. Það er, að 

komast hjá því að viðra sína skoðun eða láta skoðun rannsakanda vera áberandi. 

Viðfangsefnin eru í sífelldri endurskoðun og spurningar endurunnar eftir því sem þörf er 

á. (Creswell, 2007). Með aðferðinni leitast rannsakandi við að læra af því hvaða skilning 

viðmælendur leggja í hlutina og þeir telja að skipta máli fyrir sig. Rannsóknarferlið snýst 

um að afla gagna, greina og finna kenninguna. Kenningin er því í gögnunum og 

rannsakandinn þarf að finna hana. Rannsakandi verður að gæta þess að festast ekki í 

gögnunum við að skipuleggja og flokka. Í þessari rannsókn setti rannsakandi fram 

leiðbeinandi rannsóknarspurningar í upphafi rannsóknar án þess þó að setja fram 

ákveðnar kenningar um viðfangsefnið.  

3.3 Vettvangur, þátttakendur og úrtaksaðferð  

Gagnaöflun fyrir rannsóknina fór fram í Skagafirði í október 2012. Litið er á Skagafjörð 

sem eina heild í rannsókninni þó þar séu tvö sveitarfélög.  

Við gerð eigindlegrar rannsóknar er ekki unnt að leita til alls þýðisins og því þarf að 

afmarka úrtak fyrir þann hluta verksins Í þannig rannsóknum eru iðulega valdir 

þátttakendur sem gefa rannsakandanum mesta innsýn í viðfangsefnið (Esterberg, 2002). 

Í rannsóknina voru fengnir átta íbúar Skagafjarðar til samstarfs og tekin við þá viðtöl. 

Við val á úrtaki var tekin ákvörun um að allir þyrftu að eiga það sameiginlegt að vera 

með og/eða eiga hesta, ásamt því að eiga rætur og búa í Skagafirði. Til að leitast við að fá 

sem dreifðasta sýn var einnig ákveðið að fá fjórar konur og fjóra karlmenn sem 

viðmælendur. Aldursdreifing viðmælenda er átján ára til áttatíu og eins árs en með svo 

mikilli aldursdreifingu fæst ákveðin breidd kynslóða. Ástæðurnar fyrir þessu vali á 

þátttakendum eru í fyrsta lagi sú að þeir eru þverskurður af íbúum Skagafjarðar, með 

rætur þar og eiga hesta og henta því viðfangsefninu vel. Notað var snjóboltaúrtak en þá 

eru það viðmælendur sem benda á aðila sem hefur reynslu eða þekkingu á viðfangsefninu 

og gott er að tala við, en það getur haft þann ókost í för með sér að hópurinn verði 

einsleitur (Þórólfur Þórlindsson og Þorlákur Karlsson, 2003). Til að komast hjá því var 

rannsakandi gagnrýnin á uppástungur og leitaðist við að fá einnig sem dreifðasta búsetu 

viðmælenda.  

Fyrsti viðmælandinn var fundinn með persónulegum tengslum við rannsakanda og hann 

benti svo á aðra sem hann þekkti og taldi geta hentað fyrir rannsóknina. Þátttakendur í 

rannsókninni eru valdir út frá þessum viðmiðum til þess að þeir gefi sem gleggsta mynd 

af rannsóknarefninu.  

3.4 Gagnaöflun, aðgengi að gögnum og greining gagna 

Rannsóknargagna var eingöngu safnað frá fyrrnefndum átta íbúum Skagafjarðar og var 

byrjað á greiningu á þeim tíma sem rannsókn stóð yfir. Áður en hafist var handa við 

gagnaöflun hafði rannsóknaráætlun verið lögð fram til leiðbeinanda og tilkynning send 

Persónuvernd. Leitast var við að hafa fyrirkomulag gagnaöflunar að mestu eftir því sem 

fræðibækur um aðferðafræði mæla með en það er að vera meðvitaður um þau mynstur 

sem koma fram og leitast við að finna mikilvæg atriði sem koma fram en vera um leið 

meðvitaður um þá þætti sem eru mikilvægir rannsókninni.  

Undirbúningur rannsóknar fór þannig fram að hjá hverjum og einum viðmælanda var lagt 

fram til undirritunar upplýst samþykki þátttakenda og samþykktu það allir sem beðnir 

voru um viðtal ( sjá viðauka). Samt sem áður var viðmælendum bent á að þeir þyrftu ekki 

að svara spurningum ef þeir ekki vildu og eins að þeir gætu hætt þátttöku hvenær í ferlinu 

sem þeim þóknaðist. Útskýrt var eftir föngum um hvað rannsóknin snérist og að á engan 

hátt væri hægt að bera kennsl á viðmælendur. Ákjósanlegt var talið að viðmælandi fengi 

að velja staðsetningu þar sem viðtal fór fram og er það þáttur í því að honum líði vel, 

hvort heldur sem er á staðnum eða í tilteknum aðstæðum, og að traust myndist við 

rannsakanda. Mikilvægt er fyrir fyrstu kynni eða samskipti við viðmælendur að allt ferli 

og undirbúningur sé sem ýtarlegast þar sem mikilvægt er fyrir árangurinn hvernig 

rannsóknin er kynnt og hvernig spyrill kynnir sig (Creswell, 2009). 

Byrjað var á að hafa samband símleiðis við viðmælendur er rannsakandi hafði fengið 

ábendingar um. Allir sem hringt var í voru jákvæðir og samþykktu viðtal. Áður en 

upptökur hófust var gengið úr skugga um að viðmælandi samþykkti upptöku með 

undirskrift á þar til gerðu eyðublaði (sjá viðauka). Við upptökuna var notað stafrænt 

upptökutæki. Hver viðmælandi fékk dulnefni og öllum persónugreinanlegum gögnum var 

breytt en að öðru leyti eru gögnin orðrétt höfð eftir viðmælendum. Greining gagna hófst 

strax eftir fyrsta viðtalið og var unnin samhliða öðrum viðtölum einnig. Leitast var við að 

greina gögnin svo nákvæmlega sem unnt var. 

Upphaflega voru gögnin greind með opinni kóðun (e. open coding) sem er þannig að 

rannsakandi finnur ákveðna flokka sem skipta máli í viðtölum. Þá er öxulkóðun (e. axial 

coding) beitt til að fara dýpra í flokkana og skrifaðar voru athugasemdir til að dýpka 

skilning á því sem fram kom (Creswell, 2007).  

3.5 Réttmæti og áreiðanleiki rannsóknar 

Spurningar voru kynntar eftir því sem kostur var til að fá sem mestar upplýsingar frá sem 

flestum þannig að réttmæti og áreiðanleiki yrði sem mestur. Dæmi eru tekin um þetta 

málefni í bók Creswell Qualitative inquiry and research design (Creswell, 2007). Þar 

kemur fram að vegna nálægðar við efnið skal leitast við að eigin skoðanir eða fáfræði 

hafi ekki áhrif á rannsóknina. 

Til að rannsókn sé áreiðanleg þarf að halda áfram að taka viðtöl þar til að mettun gagna 

næst, það er að segja þangað til að svörin eru farin að endurtaka sig og ekkert nýtt kemur 

fram í svörum viðmælenda; rauður þráður niðurstaðna er farinn að koma í gegn í 

viðtölunum. Áreiðanleiki þess að sömu niðurstöður fáist við endurtekna rannsókn á þessu 

sama efni er nokkur þar sem í ljós kom að niðurstöður viðtalanna voru bundnar 

samskonar þráðum og ætla mátti að væri sá veruleiki sem er til staðar og rannsóknin gaf 

upphaflega. Þá eru líkur á því að réttmæti náist einnig þar sem líklegt er að sambærilegar 

niðurstöður fáist sé verði farið af stað með aðra rannsókn á sama efni (Creswell, 2007). 

Óhætt er að fullyrða að innra réttmæti er náð þegar niðurstöður eru lýsandi fyrir úrtakið 

úr þýðinu. Gera má ráð fyrir að með góðri forvinnu náist það markmið (Creswell, 2007). 

Leitast var við að leggja til hliðar hugmyndir og skoðanir á málum og farið varlega í 

greiningu en þar sem öll viðtölin voru tekin upp og afrituð nákvæmlega var lesið yfir 

markvisst með það í huga að greina viðtölin sem nákvæmast. 

3.6 Staða rannsakanda innan rannsóknar og siðferðileg álitamál 

Rannsakandi hefur, eins og áður hefur komið fram, haft áhuga á hestum og hestamennsku 

eins lengi og minni nær og því er honum málið hugleikið. Hann er hestamaður með 

útreiðar, ferðalög og kynbætur sem áhugamál og að því leyti tengdur viðfangsefninu. 

Margar þeirra sagna sem rannsakandi hefur heyrt í gegnum tíðina eiga rætur að rekja í 

Skagafjörð en svo vill til að rannsakandi á sjálfur engar rætur þangað.  

Ekki verður hjá því komist að skýra enn betur val rannsakanda á viðfangsefninu en 

áhuginn kviknaði í raun fyrir mörgum árum. Hestamannamót í kringum 1970 og síðar 

voru nefnilega eitt það skemmtilegasta sem rannsakandi komst á og fylgdist hann þar 

með ýmsu sem fór fram og drakk í sig samskipti manna á milli og manna við hesta sína. 

Um þessar mundir eru í eigu rannsakanda 10 hestar, hann skilgreinir sig sem hestamann 

og er félagsmaður í hestamannafélagi. Samskipti þar hafa þótt rannsóknarefni en þar sem 

það félag stendur rannsakanda nærri er óviðeigandi að taka það til umfjöllunar.  

Önnur ástæða fyrir því að rannsakandi valdi þetta viðfangsefni er að ekki hefur að neinu 

ráði verið skrifað um hvernig samskiptin eru innan raða hestamanna og rannsóknir hafa 

verið takmarkaðar. Markmiðið er að rannsóknin bæti við þekkinguna og verði jafnvel til 

þess að sambærilegar og ítarlegri rannsóknir verði gerðar í fleiri héruðum landsins. Með 

aukinni starfsemi í kringum hestahald á Íslandi er verðugt viðfangsefni að ígrunda tengsl 

manna, til að mynda varðandi verslun og þjónustu. Ljóst er að ýmislegt er ekki endilega í 

sjóndeildarhring leikmanns en augljóst atvinnumanni. Má þar nefna að þegar 

keppnishestur er seldur úr landi virðist leikmanni sem þar sé viðskiptum lokið en fyrir þá 

sem til þekkja er þetta jafnvel aðeins toppurinn á ísjakanum því atvinnumaður gefur 

kannski loforð um að koma reglulega í einhver ár til að þjálfa hestinn og jafnvel segja 

nýjum eiganda til varðandi umhirðu og umgengni við hann, en hestar geta verið eins 

misjafnir og við mannfólkið hvað geðslag varðar.  

Spurningar sem lagðar voru fyrir þátttakendur í rannsókninni eru ekki þess eðlis að þörf 

sé á að fá leyfi fyrir þeim hjá persónuvernd og eins var þess gætt að gögn væru ekki 

rekjanleg og verður þeim eytt þegar rannsókn lýkur. Þá var þess gætt í hvívetna að fullur 

trúnaður væri við viðmælendur og vandlega hugað að því að engir þeir sem ekki koma að 

rannsókninni komist í svargögn. Þess var einnig gætt að úrvinnsla gagna greini á sem 

skýrastan og sannastan hátt frá niðurstöðum (Creswell, 2009).  

 

þessa verks er mjög meðvitaður um að rannsóknin er nýmæli hér á landi og er því mjög í 

mun að vanda til verka. Almenn fróðleiksfýsn rannsakanda til að skilja og grafast fyrir 

um það sem vekur upp spurningar er þráðurinn sem unnið er eftir. Vonast er til að 

verkefnið geti orðið kveikja að rannsóknum og verkefnum sem geta sameinað og eflt 

hestamennsku í landinu þannig að áfangi náist í að halda faglega um alla þætti er snúa að 

hestinum og manninum sem annast hann og í það minnsta að skilningur kvikni á því að 

það er engum hagur í ríg og að mikilvægt er að samstaða sé góð. 

Reynt var að líta umfjöllunarefni rannsóknarinnar hlutlausum augum. Hvernig 

rannsakandi staðsetur sig innan rannsóknarinnar er mikilvægur þáttur og hann lagði sig 

fram um að hafa heimspekileg ,,gleraugu“ (e. philosophical assumptions) á nefinu til að 

skoðanir viðmælenda kæmu sem best fram.  

4 Niðurstöður rannsóknar 

Eftirfarandi kafla er skipt niður í þemu. Fyrst er fjallað um traust en það er eitt af 

forsendum góðra samskipta þá er lítillega nefnt virði, fyrsta upplifun hestamanns er 

flestum í fersku minni og hér er spurt um hana. Tískan í hestamennskunni, í fatnaði, í 

reiðtygjum og öðrum búnaði er eitt af því sem einkennir auðmagn, ekki endilega 

ríkidæmi heldur því sem Bourdieu (1984) orðaði svo skemmtilega ,,Smekkurinn flokkar, 

ekki síst þann sem flokkar. Félagsverur greina sjálfa sig frá öðrum með þeim greinamun 

sem þær gera á fögru og ljótu, fáguðu og alþýðlegu, og láta þar með í ljós stöðu sína í 

hinni hlutlægu skipan” (Bourdieu, 2007, bls. 41).
3
 Þá kemur kafli um minningar um 

hestamenn. Því næst er litið til viðburða í Skagafirði. Fjallað er um keppnir og mót þá 

almennan hitting, fjallað er lítillega um árshátíðir. Þá eru teknar fyrir ferðir og að lokum 

er fjallað um réttir og er þar aðallega litið til Laufskálarétta.  

Hér á eftir fara niðurstöður viðtala höfundar við viðmælendur í rannsókninni. 

4.1 Fyrsta upplifunin 

Sameiginlegt hjá viðmælendum af minningum frá því að fara á hestbak í fyrsta skipti 

varð þráður í viðtölumum. Samkvæmt viðmælendum eru það fáir Skagfirðingar sem ekki 

hafa komið á bak. Reyndar mundi enginn eftir Skagfirðingi sem ekki hefði komið á 

hestbak. Fólk hefur misgaman af því að umgangast hesta og ekki er sjálfgefið að menn 

verði hestamenn. Eggert lýsir ættingjum sínum í móðurætt þannig  

Ég get nefnt þér eitt dæmi. Ég átti móðurbróðir og móðursystur sem voru mjög vel 

hestfær en mamma og fjórða systirin höfðu engan áhuga á hestum. Að sem sagt 

þetta er ekki endilega ættgengt, að þetta getur skipst í tvö horn svona 

systkinahópur. Þetta er svona nærtækt dæmi, en ég man að sko að til dæmis að 

mamma hún hafði engan áhuga á hrossum, það þýddi ekkert að spyrja hana um 

hross en hún gat verið ágætlega ættfróð um fólk og annað. 

Svo hestamennska er áhugamál eins og margt annað sem fólk gerir sér til dundurs.  

Allir viðmælendur mínir fóru á hestbak fyrir átta ára aldur og fyrir alla var það 

ógleymanlegt; minning sem greypt er í huga hvers og eins. Annar þáttur sem er 

sameiginlegur með öllum er að þeir urðu dreymnir í svip og litu út undan sér við að rifja 

upp fyrstu kynni sín af hestum. Ekkert þeirra hafði neikvæða minningu þar að lútandi. 

Dagbjörg var yngst til að fara á bak og telur sig hafa verið tveggja ára er hún gerði það 

fyrst. Hún var þá borin á milli hesta og sett upp á þá en var ekkert á hreyfingu. Hún fór á 

                                                 
3
 ,,Taste classifies, and it classifies the classifier. Social subjects, classified by their classifications, 

distinguish themselves by the distinctions they make, between the beautiful and the ugly, the distinguished 

and the vulgar, in which their position in the objective classifications is expressed or betrayed.“ 

stóðmerar sem voru á gjöf og var lyft upp á þær af bróður sínum. Hún var þó líka mjög 

ung þegar hún fór að hafa hest heima en hún fékk að hafa hann alveg sér fyrir sig með 

múl heima á sumrin og hún náði honum alltaf og teymdi hann að torfvegg þar sem hún 

gat klöngrast á bak en það voru ekki til hnakkar fyrir börn og því voru reið hún berbakt 

með einteymingsbeisli (sjá orðskýringar). Hún telur að hún hafi verið fimm eða sex ára 

þegar hún byrjaði að fara svona ein á hestbak en þetta var bara svona. Það gaf henni 

gríðarmikið að hafa hestinn svona heima við og stjórnast í honum. Stundum tók hann líka 

upp á því að reyna að stjórnast í henni en svona varð þetta að leik.  

Dagbjartur reyndar tók þannig til orða að hann „er náttúrlega fæddur á hestbaki“ en þá 

átti hann við að hans fyrstu minningar voru bundnar hestum. Frá fjögurra, fimm ára aldri 

voru börn á hans slóðum farin að nota hesta sem vinnutæki og þá til að smala fé úr túni. 

Þannig háttaði til á hans heimaslóðum.  

Þriggja ára var Aðalbjört farin að „dandalast“ á grárri meri sem var barnahross og hún 

man eftir því að hafa verið að þvælast á henni á hlaðinu. Merin var þannig að hún fór 

ekki nema ákveðinn radíus frá heimilinu og þótti af þeim sökum afar traust barnapía. 

Baldey telur að hún hafi verið orðin sex ára þegar hennar fyrsta minning af hestum átti 

sér stað. Ekki var það af neinu sérstöku tilefni þar sem hestar voru notaðir sem 

samgöngutæki í hennar ungdæmi. Henni fannst mun betra að ríða berbakt en síðar fór 

hún að ríða í hnakk. Egla man eftir vinnuhesti þegar hún er um það bil sex ára. Hann 

hafði verið notaður fyrir verkfæri tengd heyskap og var hafður heima fyrir krakkana. 

Hann var gamall og þeim þótti ósköp vænt um hann og eins höfðu þau afar gaman að 

honum. Þau höfðu gaman af því að hnoðast á honum.  

Einn viðmælandi skar sig úr þó hann hafi einnig verið ungur þegar hann steig sín fyrstu 

spor í hestamennsku en hann var með dagsetninguna á hreinu og tengdi hana viðburði er 

varð landsfrétt. Hann hafði hlaupið á móti pabba sínum, er farið hafði til að ná í 

strokuhest og var kominn með hann til baka, til að segja honum fréttirnar og pabbi hans 

setti hann á bak þessum hesti. Þarna var hann á fjórða ári. Hann var ekki sá eini sem var 

skutlað á bak því eitt sinn er Baldur var þriggja eða fjögurra ára átti að labba heim úr 

fjárhúsunum og hann var alveg að gefast upp á að labba heim. Var tekinn klár sem var 

nærri, sett stæði fyrir bagga á hestinn og Baldri hent á bak. Honum er minnisstætt er 

klárnum var sleppt á hlaðinu heima við hús því þá tók hann á fulla ferð aftur ofan í 

hestahólf og sveif yfir rafmagnsvírinn sem hólfið var afmarkað með. Klárinn snerti ekki 

vírinn og fór svo aftur að bíta gras.  

Eggert átti sérstaka sögu um fyrstu hestamennskuna. Hann var þriggja eða fjögurra ára 

gamall og hafði þá þegar tekið ákvörðun um að fara aldrei á hestbak en bróðir hans 

keypti hann til að fara á bak. Reyndar var það aðeins klink og svo var tekin mynd þessu 

til sönnunar. Hann mundi það glöggt að þetta var gamalt dráttarhross, brúnstjörnótt 

hryssa. Reyndar má bæta því við að klink í þá daga gat verið þó nokkur upphæð og þetta 

voru fyrstu peningarnir sem hann vann sér inn. Hann minnist fyrstu skemmtiferðarinnar 

sem hann fór, þá sjö eða átta ára gamall, en þá var farið af stað upp úr hádegi og komið 

aftur undir kvöld. Hann minnist þess að það þurfti að fara yfir á og það var teymt undir 

honum yfir og ,,bölvuð skömmin“ yfir því. Hjá öllum viðmælendum eru margar 

minningar og í huga þeirra eru minningar um hestamenn ofarlega. 

4.2 Minningar um hestamenn 

Til að reyna að skilja hvaða merkingu Skagfirðingar leggja í orðið hestamaður spurði ég 

sérstaklega um hvaða minningar þeir hafa um hestamenn. Það var ansi áhugavert að 

skoða þau svör því ekki voru þau á einn máta.  

Baldey hafði haft þá tilfinningu að hestamenn væru almennt einhverjir riddarar sem voru 

á ferðinni og henni fannst voða gaman að sjá þá en hún minnist þess er hún var unglingur 

að þá voru menn, sem fóru á milli bæja og hjálpuðu til, til dæmis við að rista torf. En hún 

bætti við að ,,það voru svona alls konar menn sem að voru á ferðinni ... svona 

einstæðingar sem að fóru svona á milli bæja og það grópaðist náttla inn í mann.“ Fyrir 

Aðalbjörtu, Dagbjörgu og Dagbjart var þetta eðlilegur hluti mannlífsins og þau upplifðu 

ekki neitt sérstakt við hestamenn því þeir voru eðlilegur hluti af lífinu og tilverunni. 

Aðalbjört nefnir til að mynda frænda sinn er bjó á heimilinu en hann talaði töluvert mikið 

um hross og þótti góður tamningamaður. Hún minnist hans ekki síst fyrir þær sakir að 

hann kenndi henni fyrstu hestavísuna, en það var reyndar fyrsta vísan sem hún lærði 

yfirleitt. Félagsmótunin fór fram strax í frumbernsku því þó ýmsir hestamenn hafi komið 

á heimilið þá hafði hver sinn karakter og margt lærist ungu fólki auðveldlega.  

Bernskurætur Dagbjarts liggja í heimi sveitahestamennskunnar, þar sem karlar riðu milli 

bæja um helgar og sóttu hver annan heim. Þetta voru glaðsinna menn sem nutu 

stundarinnar. Þeir voru í sínum heimi sem átti sér stað og stund núna í dag eða jafnvel í 

gær og veltu ekki vöngum yfir framtíðinni né fortíðinni. Dagbjartur minnist margra 

skemmtilegra manngerða frá æsku og unglingsárum sem hann saknar og verður ekki var 

við lengur. 

Eggert minnist hestamanna þannig að margir þeirra hafi verið bráðskemmtilegt fólk. 

Hann tiltekur hestamann sem er honum minnisstæður fyrir að hann var ævinlega mjög 

snyrtilegur til fara og að hestar hans voru best hirtu reiðhestar sem hann hefur séð að vori 

til. Þeir hafi verið svo stroknir að það var nánast hægt að spegla sig í þeim og seinna 

heyrði hann sagt að þessi maður hefði nánast aldrei farið gangandi milli bæja, hann hafi 

aldrei eignast bíl og hafi verið eini maðurinn sem vitað er til að hafi nokkru sinni farið 

ríðandi í gegnum Strákagöngin. Þessi maður ferðaðist á hestum fram á gamals aldur. 

Hann var alla tíð vel ríðandi með slaka tauma og reið átakalaust, þó hann væri með tvo til 

reiðar, og gat blindhleypt ef hann vildi. Eggert er á þeirri skoðun að margir sem stunduðu 

hestamennsku hafi haft mjög góða tilfinningu fyrir hestum. 

Dagbjört er yngst í systkinahóp sínum og jafnframt eina stúlkan. Hún er alin upp á 

þannig heimili að bræður hennar voru alltaf með hross og voru í rauninni hennar fyrstu 

fyrirmyndir að hestamönnum. Hún man að hún sótti í að sitja fyrir þeim er þeir voru á 

heimleið til að að láta þá reiða sig heim og vill meina að þeir hafi aldrei haft flóarfrið 

fyrir henni. Hún er eini viðmælandinn sem nefnir konur, hestakonur. Það var greinilega 

lítið um þær en tvær nefnir hún og með annarri ferðaðist hún þegar hún var fimmtán eða 

sextán ára. Sú var ljósmóðir. Hin var keppnismanneskja, átti hesta og var góð hestakona 

og ferðaðist mikið líka. Dagbjört talar með stolti um þessar konur og segir að þær hafi 

verið óskaplega duglegar. 

Þessar konur létu ekki aftra sér þó ekki hafi verið karlmaður nærri því þær ,,létu ekkert 

neitt hamla sér sko það var nú bara farið á hestbak og verið með sína hesta á veturna þó 

þær væru ekki með neina menn sem vildu vera í hestum með þeim ... þær voru bara 

hestaunnendur af lífi og sál.“ Dagbjartur minnist þess reyndar, þegar eftir því var spurt, 

að konur voru ekki áberandi, þó vissulega hafi einstaka konur í fjölskyldu hans tekið þátt 

í hestamennskunni í gegnum fjölskyldutengsl. Hann vill þó meina að konur stundi núna 

hestamennsku af meiri krafti og séu áberandi í sýningum og mótum. Þær stundi einnig 

tamningar og keppnir.  

Greinilegt er að annað viðhorf var til kvenna í hestamennsku og hlutur kvenna þegar 

kemur að minningum um hestamenn og raunveruleiki kvenna í hestamennsku nútímans 

virðist vera annar.  

Allir viðmælendurnir nefndu að hestamenn í Skagafirði hafi verið og séu gleðimenn 

miklir og að yfirleitt hafi verið mikil glaðværð í kringum þá. Baldur bætir reyndar við og 

segir ,,Þetta eru alveg indælis karlar margt af þessu. Þetta margt af þessum gömlu 

hestamönnum þetta voru náttúrulega bara fyllibyttur,“ og ljóst er að oft var áfengi með í 

spilinu.  

Hvernig hestamennska hefur þróast er fólki einnig hugleikið og flestum finnst miður 

hvaða stefnu hún hefur tekið þar sem þau fullyrða að núorðið sé nokkurt snobb í kringum 

hesta. Að það séu miklir peningar í hestamennsku virðist taka mikið rúm í huga 

viðmælenda; allt kostar svo mikið. ,,Tíðarandinn og það eru auðvitað orðnir svo miklir 

peningar í þessu þetta er orðið dýrt,“ segir Abel til að mynda og bætir við 

,,Hestamennskan er orðin svo dýrt sport, það þarf allt að vera svo flott umgjörð, hús og 

bílar og kerrur og allt svo dýrt“. Breytingin er líka sú að hann upplifði það að ,,fara 

ríðandi á kynbótasýningar á hestum sem átti að sýna en engum dytti það í hug núna. Svo 

skrítið sem það er þá keyra menn hestunum úr hesthúsunum inn á vellina í sýningar. Ekki 

er víst að það sé betra þar sem hestarnir eru ekkert hitaðir upp fyrir sýningu.“  

Dagbjartur nefnir að núna snúist þetta svo mikið um peninga og arðsemi:  

Ég man þegar graðhesturinn var taminn á sínum tíma sko hann bara var þarna hjá 

þessum tamningamanni skiluru og það var aldrei sko talað um sko hvað kostar það. 

Ef við værum með svona hest í dag þá væri bara ekki um annað talað af því það 

kostar orðið svo mikið í dag. Við lifum í svo svo gjörbreyttu umhverfi í 

hestamennskunni. 

Eins finnst Baldri að of mikið sé gert úr einkunnum, kynbótadómum, íþróttamótum og 

líka BLUBinu (sjá orðskýringar). Hann segir að  

maður á víst enga almennilega reiðhesta nema þetta sé með 10 fyrir tölt [og þurfa 

hestar ] að vera svo fasmikið ... inn á milli eru ... menn sem að eru kannski góðir 

knapar en hugsa allt of mikið út í tölurnar.“ Hann nefnir hestamann sem er sömu 

skoðunar og lýsir honum: ,,Kallinn er nú það alltaf, það er nú alltaf sjarmi yfir 

kallinum þegar hann er kominn á bak á þeim. Hestarnir eru stórir knarrreystir, 

ferðmiklir svona tætingur í augunum á þeim. Þetta eru ekkert hestar sem eru fyrir 

hverja sem er sko sérstakur. 

Frásögnin sem Abel hafði um eina af sínum fyrstu minningum um hestamenn er ítarleg 

og markaði tímamót í lífi hans: 

barið að dyrum, það er komið svona vel rokkið og það voru komnir þarna tveir 

menn ... þeir voru með tvo til reiðar hvor ... mér var falið ... að leiðsegja þeim ... í 

... hesthús ... mér er þetta svo gjörsamlega ferskt í minni því þegar hann tók mig 

upp og setti mig fyrir framan sig á hann Faxa sinn hann Guðmundur og við liðum 

þarna suður túnið sko á þessu dúnmjúka tölti og það var svona kaupstaðarlykt af 

kallinum sem og faxið náttúrulega allt í kringum mig sko og fyrir svo utan það að 

ég var svo upp með mér að hafa fengið þetta verkefni sko að segja þeim til vegar 

sko. Þarna sko (smellir fingrum) urðu ákveðin straumhvörf  

Mat flestra er að þetta séu orðnir breyttir tímar í dag. Af máli og fasi manna mátti ráða 

ákveðna eftirsjá eftir fyrri tímum. Breytingarnar sem hafa orðið á samfélaginu eru eru á 

þann veg að viðmælendum þótti flestum eftirtektarverðar. Samfélagið er mikilsvert. 

4.3 Samfélagið  

Allir viðmælendur hafa upplifað þannig dæmi að í gegnum veikindi eða erfiðar aðstæður 

hafi samfélagið, og þá einkum nærsamfélagið, brugðist skjótt við og hjálpað við það sem 

þurftir að gera; slá, keyra heim heyi, hjálpa til við uppslátt á húsum og þess háttar. Eins 

og Baldey greindi frá, og var mikið niðri fyrir: „Það eru bara allir boðnir og búnir til að 

hjálpa, það er bara ... alveg ótrúlegt sko það er alveg sérstakt sko hér hjá mér því ég þurfti 

á því að halda. Það er nú bara alveg einstakt hér.“ 

Reyndar tala allir um að hjá þeim hljóti að vera einstakt hve mikil hjálpsemi er ríkjandi 

en þar sem viðmælendur eru úr flestum gömlu hreppum héraðsins þá virðast þeir telja 

sinn gamla hrepp einstakan. Dagbjört nefnir að það sé rosalega gott að vita að þú getir 

beðið nágranna þinn að koma og hjálpa en gæta verði meðalhófs. Hún nefnir að í 

sauðburði sé hún oft kölluð til þar sem hún þykir lagin við að ná lömbum úr ám og það er 

dýrt að ná í dýralækni auk þess sem mikið getur verið að gera hjá þeim í sauðburði. Hún 

telur sig lánsama að vera beðin um hjálp og fer alltaf um leið og hún kemst frá. Egla telur 

að þessi hjálpsemi sé meiri úti á landsbyggðinni því það sé mun meiri nánd í sveitunum. 

Reyndar fullyrðir Abel að það sé hluti af lífsgæðum hvað nágrennið er gott og eftir að 

hafa búið um stundarsakir í öðru héraði vill hann meina að Skagafjörð sé ekki hægt að 

setja undir sama hatt og aðra staði.  

Hann getur ekki hugsað þá hugsun til enda hvernig sé að búa þar sem sambýli er ekki 

gott. Greiði á móti greiða er mikið stundaður, dráttavélar eða vagnar lánaðir og járnað 

eða rúið í staðinn. Eða eins og hann segir: „Það er þessi gamla góða sem ég ólst upp við 

þessi gamla góða verkaskiptaregla er ennþá stunduð hér og er bara af hinu góða sko. Og 

allir græða.“ Verkaskipti, viðskipti og samskipti manna á meðal er mælikvarði á traust og 

vert er að huga að því. Hestamenn stunda viðskipti með hesta og þótti það íþrótt að skipta 

á hestum þó einnig það sé að taka breytingum. 

4.4 Traust í hestaviðskiptum 

Viðskipti með hesta hefur verið stunduð um langan tíma. Margt var brallað og ýmislegt 

gat verið skemmtilegt og ýmislegt síður. Almennt má þó segja að hjá mörgum voru 

hestakaup (sjá orðskýringar) íþrótt, menn áttu þá jafnvel þó nokkuð af hestum og gerðu 

sér þetta til gamans. Menn selja og kaupa hesta án þess að hafa séð þá, hvað þá heldur 

prófað þá, og þannig viðskipti gera menn í raun að því er virðist í fullkomnu trausti til 

þess er verslað er við. Menn hafa hestaskipti og treysta því að þeir geri góð kaup. 

Reyndar er það ekki fyrr en á síðari dögum að menn skila í auknum mæli hestum ef þeir 

eru ekki ánægðir með viðskiptin, eða eins og einn viðmælandi komst að orði:  

Það er miklu meira um það sko að selja einhvern hest sko það hefur náttúrulega 

breyst sko. Ef þú selur hest þá getur kaupandinn alltaf skilað liggur við skilað 

honum hvenær sem er ef hann er ekki nákvæmlega eins og hann reiknaði með að 

hann yrði. Selt var selt hér áður fyrr sko. Og menn eru farnir að láta bara peninga á 

milli. 

Að mati þessa viðmælanda var það svo að ,,það var ekki endilega verið að svindla og 

svíkja heldur vera svoldið sniðugur sko. Þetta var svona pínu kúnst sko. Og er það 

sjálfsagt hjá þeim sem þetta stunda. Maður verður svona minna var við þetta í dag sko.“ 

Traustið var þannig að menn þurftu að vita um hvað ætti að spyrja til að fá nákvæmustu 

lýsinguna á því hvernig skepnan væri. Væri ekki spurt lá ekki fyrir nein vissa um að 

upplýsingar væru veittar að fyrra bragði. Til vitnis um það er sagan af því er maður fékk 

símtal frá vini sínum er sagðist  

vera með alþægan hest, alþægan hest. Þá átti Stebbi nú lítil börn og lýsti honum 

svona lit og öðru sko jú Stebbi já Stefán á Brekku gekk að þessu og tilgreindi 

eitthvert hross, ég man náttúrulega ekkert enda skiptir það engu máli í staðinn 

nema Stebbi, ég skal bara koma með hann, skutla honum til þín segir hann mætir 

svo í Brekku um kvöldið, með hestakerru og út úr henni tekur hann rugguhest sem 

barnið hans var hætt að nota. 

Frásagnir um viðskipti með hesta eru fjölmargar og rétt eins og gildir um félagsauð sem 

ekki er hægt að handleika sem auðmagn er til að menn skiptu því sem erfiðara var að 

nálgast eins og þegar maðurinn skipti hesti fyrir annan og lét fimmta gírinn úr Lödunni í 

milligjöf ,,því hann notaði hann hvort sem er ekki.“ Þetta kemur berlega í ljós í 

viðtölunum því ekki eru allir á einu máli um ágæti þessara viðskipta. Margar 

skemmtilegar sögur eru um það sem kallað er hestakaup eða hrossakaup. Þá eru keyptir 

eða seldir hestar og jafnvel er skipst á hestum. Stundum er milligjöf og getur hún verið 

með ýmsu móti. Viðmælendur sem þekktu til nefndu að hér áður létu menn í milli hluti 

sem núna þætti ekki merkileg milligjöf. Þar má nefna ullarsokka, gæsir er flugu yfir og 

hænur, en þetta virðist hafa verið vinsælt sem milligjöf því þrír nefndu þessi atriði. Einn 

viðmælandi hafði eignast hest fyrir koss og þóttu góð skipti.  

Ekki voru viðmælendur á einu máli um hvort kalla ætti hestakaupin íþrótt en það 

sjónarmið virtist þó vera ríkjandi hjá meirihluta þeirra. Reyndar var bara einn viðmælandi 

ekki tilbúin að ræða þetta; hafði aldrei stundað þess háttar viðskipti heldur eingöngu selt 

einstaka hest og þótti upphefð í að hafa selt hest til útlanda. Eins kemur það fram að þetta 

þyki skemmtun og svo virðist sem menn hafi skipst á hestum til eflingar á félagsauð. 

,,Þeir áttu sína gæðinga, þeir voru ekki falir og ekki til skiptanna“ en ,,þeir voru líka sko 

alltaf með eitthver svona tilbúin í einhver svona skipti sko í eitthvert svona brask sko og 

og og það var ekki endilega verið að svindla og svíkja heldur vera svoldið sniðugur sko.“ 

Til er í dæminu að menn hafi fengið aftur hest er þeir höfðu selt en það var fátíðara. 

Sameiginlegur þáttur hjá þeim sem þótti þetta sniðug íþrótt var að allir höfðu fengið hest 

sem var í raun trunta. Dæmi um það er bleikur klár sem átti að vera hinn ágætasti 

reiðhestur en þegar nýi eigandinn fór á bak honum henti hesturinn honum strax af baki og 

er hann hafði gert það nokkrum sinnum var farið með hestinn á sláturhús og þá fékk 

eigandinn að heyra sögurnar af hestinum. Þetta var bara bykkja og ekki neitt að gera við 

hana nema hvelltemja (sjá orðskýringar).  

Sá hinn sami og hafði lent í þessu hafði látið tryppi fyrir kerru og til að temja það þurfti 

að gefa því heilan dag í gerði til það gæfi sig. Það fer þannig fram að maðurinn er í 

gerðinu með tryppinu og helst enginn hestur í sjónmáli. Það er látið í friði og ekki einu 

sinni litið í áttina til þess en sökum þess að hestar eru hópdýr vilja þeir ekki vera einir og 

því leita þeir að leiðtoga. Þegar þeir hafa viðurkennt manninn sem leiðtoga er 

eftirleikurinn auðveldur. Sá er fyrst gefur sig verður ekki leiðtogi. 

Annar viðmælandi lét einu sinni fallegt tveggja vetra tryppi fyrir hest sem búið var að 

afskrifa en fékk þegar upp var staðið virkilega góðan hest. Í annað skipti fékk sami aðili 

,,hest sem var flottur á litinn en var algjör bykkja, rýmislaus á öllum gangi,“ og varð 

honum að orði í viðtalinu: „þá tapaði ég.“  

Ein frásögn um hestakaup var þannig að viðmælandi átti góðan hest sem þurfti að slá af 

en hann vildi ekki gera það og alls ekki borða hann sjálfur. Því skipti hann á honum og 

fékk fola í staðinn. Hesturinn var sleginn af og snæddur, nágranni þess sem tók hann sló 

hann af og hafði á borðum. Það að hestamenn borði ekki hestakjöt er almennt ekki rétt en 

flestir hafa ekki geð í sér til að borða reiðhestinn sinn en geta vel unnt öðrum að gera það. 

Í raun var þarna um samhjálp eða samvinnu að ræða. Annan vantaði kjöt og hinn að láta 

farga fyrir sig reiðhestinum. Hestakaup bættu því oft samskipti og sjaldgæft var að menn 

yrðu reiðir þó kaupin væru ekki alveg eins góð og vonast var til. Putnam (1993) telur 

traust vera mikilvægan þátt í félagsauð ekki síður en félagsnetið (Putnam og fl., 1993; 

Sjöfn Vilhelmsdóttir, 2012).  

4.5 Tískan og félagsauður  

Viðmælendur velta fyrir sér tísku og tískusveiflum bæði í útbúnaði og hestum en áhuginn 

á þessum þáttum er þó mismikill. Áður fyrr voru hesthús ekki nema rétt til að skýla fyrir 

regni og vindi. Með breyttum tímum eru nýjar áherslur. Viðmælendur ræddu aðeins 

húsakost og nefnir Dagbjartur að hesthús sé eitt sem fylgi tísku og hann hafi komið í 

hesthús þar sem hvorki er til skófla né hjólbörur heldur sé mokað úr húsunum með 

tækjum og það sé hvergi skítur. Eins bendir hann á að hægt sé að kaupa alla þjónustu. 

Viðkomandi mætir bara í hesthúsið og fer á bak. Nú sé hægt að stunda hestamennsku 

þannig að menn eigi möguleika á að kaupa alla þjónustu, hirðingu, gjöf og annað er fylgi 

umhirðu hestsins. Reyndar vill viðmælandi meina að þetta hafi tengst bólunni sem varð 

til fyrir hrun efnahagskerfisins.  

Reiðtygi séu dýr og menn haldi að sér höndum hvað varðar kaup á útbúnaði upp á 

síðkastið. Honum finnst ekki ástæða til að vera að velta sér mikið upp úr reiðtygjum en 

nefnir ákveðin vörumerki eins og Diddadýnu, virkislausan hnakk sem reyndar er hætt að 

selja en var afar vinsæll á tímabili. Annar tekur í sama streng og bætir við: 

„Hestamennskan er sko tísku mjög háð tískusveiflum. Mjög mikið mundi ég segja. Hún 

lýtur sínum lögmálum mjög. Sjáðu það eru ekkert mörg ár síðan allir riðu á dýnum nú sér 

maður þær svona minna, en svo eru allir komnir í hnakka aftur.“  

Tíska er síbreytileg og kemur fram í mismunandi mati á hestum, reiðtygjum, 

beislabúnaði og fatnaði. Áður fyrr var almennt enginn sérstakur reiðfatnaður; ef fólk 

þurfti að fara á hestbak þá fór það bara í því sem það stóð. 

Stóðhestar skipta miklu máli í hestamennskunni og stundum hefur staðið styr um 

einstaka hesta. Tveir viðmælendur nefna þekktan stóðhest og segja hann hafa verið 

tískuhest en segja jafnframt að menn séu ekki einhuga um hvaða hestar séu í tísku. Það 

fari svolítið eftir því hvað menn leggja áherslu á: ,,Þannig að og svo þetta já voru 

náttúrulega líka tískusveiflur í hestum, annað hvort voru menn Hrafnsmenn eða 

Sörlamenn og og og þetta fólk og nú er þannig að þetta er. Það er mikil tíska í fatnaði og 

líka tíska í hrossum.“ Unnið hefur verið að kynbótum á hestum um árabil á Íslandi og þó 

þær séu ekki umfjöllunarefni hér er það svo að viðmælendum var mikið niðri fyrir er þeir 

ræddu um tísku í stóðhestum. Ekki svo að skilja að þeir væru að leggja sig fram um að 

halda einhverjum hesti og kostum hans á lofti heldur sögðu þeir vissa hestar vinsæla í 

einhvern tíma en svo dyttu þeir úr tísku án sýnilegrar ástæðu. Hestur sem jafnvel væri að 

sanna sig væri skyndilega ekkert notaður enda þótt hann væri á lífi og í fullu fjöri. 

Dagbjartur vill jafnvel fullyrða að fólk fylgi tískusveiflum og að það sé einhverskonar 

„pólitík“ í vali á hestum. Farið sé að tala um ,,að hann gefi leiðinlega lund, hefur ekki 

nógu gott tölt“ og vegna hreinnar og beinnar tísku verði menn ótrúlega harðir á sinni línu. 

Þetta verði oft tilefni rökræðna manna á meðal. Eggert, sem man tímana tvenna, tekur í 

sama streng og segir að ef einhver hestur nái flottri sýningu myndist einhverskonar bylgja 

og það hafi alltaf komið upp svona tískuhestar. Aftur á móti segir hann einnig að margir 

hestamenn fylgist alls ekki með né eltist við tísku og strauma í umhverfinu.  

Hér áður var fólk ekkert að velta fyrir sér reiðfatnaði heldur var þá jafnvel bara stokkið á 

bak að sækja kýr eða reka fé úr túni. Það er ekki fyrr en á síðari tímum sem menn fara að 

vera í sérstökum reiðfatnaði og eru þar reiðbuxur helst nefndar. Fyrr á tímum voru þær 

þröngar niður á öklann þannig að þær hentuðu vel til að skella sér í stígvél. Fólk var líka 

oft í samfestingum við verkin og því var einfalt að henda sér á bak ef með þurfti. Utan 

um sig var fólk svo í úlpum og lopapeysum ef þurfti. Einn og einn skar sig úr í 

klæðaburði og var betur til fara en menn tóku gjarnan eftir þeim sem voru í 

hestamennsku og voru öðruvísi; sem sátu öðruvísi eða voru öðruvísi til fara  

Allir tala um hjálma sem tísku og á tímabili í kringum árin 1970-1980 var svolítið um 

hjálmanotkun en þeir voru ekki notaðir sem öryggistæki heldur þóttu þeir flottir og voru 

ekkert endilega spenntir á höfuð viðkomandi. Enn má sjá einstaka hestamann með hjálm 

frá þeim tíma og gera má ráð fyrir að þeir komi ekki að miklu gagni sem öryggistæki.  

Viðmælendur eru sammála um gildi þess að hafa hjálm en nú er tíska í hjálmum og til 

eru margar tegundir sem unnt er að velja úr. Nú um stundir er undantekning fremur en 

hitt að menn séu ekki með hjálm og í til þess gerðum reiðbuxum, svokölluðum 

skóbuxum, en þær eru þannig að skálmarnar falla yfir skó en eru ekki þröngar um öklann. 

Eitt sinn voru hestamenn úti eingöngu í kuldagöllum á veturna en þetta hefur breyst, til 

dæmis með tilkomu nýrrar gerðar reiðbuxna sem framleiddar eru úr efni sem annars er 

ætlað til köfunar í köldum sjó. Þessar buxur eru bylting því þær hrinda frá sér vatni og 

halda hita á knapanum með áður óþekktum hætti. Úlpur eru með sniði sem hentar 

hestamanninum.  

Aðalbjört segir svo frá að: „Ég man eftir konu sem ég þekki hún sagði: mér fannst svo 

skrítið þegar ég kom í Skagafjörð, það var einhver sérstök tíska í gangi, það voru allir í 

svona úlpum með svona smellum hér aftan á svo áttaði hún sig á þessu hvað var málið“ 

en það er að þegar setið er á hestbaki er gott að vera í úlpu sem nær niður fyrir rass en 

þannig flík er þó óhentug á hestbaki þar sem hún dregst alltaf upp. Því eru smellur að 

aftan til að leysa þetta mál. Áhugaverður flötur er að ekki eru allir meðvitaðir um tísku 

varðandi hestamennsku og segir Baldey að tíska hafi aldrei skipt hana máli í 

hestamennsku. Hún kveðst vita að einhver tíska hafi verið í gegnum tíðina en hefur aldrei 

sett sig inn í hana heldur fer eingöngu sína eigin leið. 

Aðalbjört segir að reyndar sé það lenska að menn kaupi sér föt, nýtt sett, í 

hestamennskuna og noti þau til að skreppa í bæinn eða á mannamót og gangi jafnvel í 

þeim hversdagslega. Svo þegar fötin sem notuð eru í hesthúsin og í reiðmennskuna eru 

orðin slitin séu hversdagsfötin notuð til þess brúks og þá keypt nýtt í mannfagnaðina og 

þess háttar. Þetta sé algengt í Skagafirði. Baldur nefnir að reiðbuxur og reiðskór séu 

tískubóla, þó skórnir séu þess eðlis að minni hætta er á að festast í ístöðunum og 

buxurnar séu úr þannig efni að maður nuddast ekki af þeim, og fullyrðir að vel sé unnt að 

ríða út í stígvélum og ullarpeysu. Varðandi samanburð við aðra segir hann: „það er eins 

og með þessa Hólanema sem eru að læra hestamennsku sko reiðmennskuna sko að það er 

staðlað mikið af þessu, svona staðlað mót á þessu. Maður lítur alveg við sko ef maður sér 

einhvern á Hólum í lopapeysu, með sixpensarann sinn og kannski í reiðskálmum.“ Samt 

finnst honum hjálmurinn vera þarfaþing og hann notar hann þó hann sé ekki hrifinn af að 

gera það þar sem hann veit til þess að hann hefur bjargað svo mörgum.  

Baldur er ekki einn um þá skoðun að fólk á Hólum sé öðruvísi en aðrir í sveitinni og eins 

kemur það fram að ef litið sé til höfuðborgarsvæðisins fremur en innan héraðs komi 

hestar inn sem tíska. Þetta er áberandi hjá fleiri en einum.  

Almennt samþykki er fyrir því að í til að mynda fatnaði sé tíska og venjulegt fólk geti 

ekki haldið í við hana þar sem tískufatnaðurinn sé svo dýr. Ekki sé hægt að keppa við það 

að versla inn eftir merkjavörum. Verð á varningi er tilheyrir hestamennskunni er 

viðmælendum hugleikið.enda sé hestamennskan sem slík svo dýr að bara uppihald hests 

sé ekki fyrir venjulegan verkamann. Skór kosta um 25.000 krónur, góðar reiðbuxur 

45.000, hjálmur 50.000 til 70.000 og úlpa með öryggisbúnaði um 40.000 þannig að 

þokkalegur alfatnaður leggur sig á um það bil 170.000 krónur (Lífland vefur, 2012). 

Kostnaður við uppihald hests er að mati Háskólans að Hólum 33.000 krónur á mánuði en 

það er það gjald sem þar er tekið (Hólaskóli, 2012). Þá er ótalinn kostnaður við skeifur, 

reiðtygi og aðrar nauðsynjar til útreiða. Þeir Skagfirðingar sem rætt var við eru sammála 

því að hinn almenni hestamaður hlaupi ekki eftir tískunni. Það geri hins vegar til að 

mynda höfuðborgarbúar og eins ,,þeir“ á Hólum. Ekki var neinn sem skilgreindi hverjir 

það eru sem átt er við á Hólum. Viðmælandi er hafði verið búsettur á Hólum orðar 

þennan mun þannig að þó það sé slabb og drulla úti þá séu nemarnir alltaf í skóm, jafnvel 

þó eini hentugi skófatnaðurinn sé gúmmístígvél; þeir myndu fremur detta niður dauðir en 

láta sjá sig í þeim. Einn viðmælandi tekur þannig til orða að ekki láti allir láta stjórnast af 

tísku, hvorki hestamenn né þetta venjulega fólk. Viðkomandi sér í þessu sem öðru mikla 

breidd en engu að síður gangi nemarnir á Hólum bara í tískufatnaði og reiðfatnaður sé 

staðalbúnaður í skólanum, jafnvel í bóklegum kennslustundum. Segja megi að 

reiðfatnaður sé einskonar óformlegur skólafatnaður. Sá kjarni sem er harðastur í 

hestamennskunni á Hólum, þ.e. þeir sem hugsa ekki um annað en hross meðvitað og 

ómeðvitað, virðist vera „fólkið sem er í nýjustu týpunum af einhverjum reiðbuxum og 

úlpum og svona“ á meðan viðmælandinn getur vel hugsað sér að ganga í sömu 

reiðbuxunum í 10 ár og er ekki upptekinn af fatnaðarvangaveltum dags daglega. Tískan 

hefur líka tekið eins konar stökkbreytingu að hans mati; eitt sinn hafi allir verið í 

reiðstígvélum en nú væru viðbrögðin á þann veg að „maður ræki bara upp stór augu sko 

ef einhver kæmi í reiðstígvélum og þessum þröngu buxum sem voru í tísku og voru girtar 

oní.“ Nú hafa verið að koma fram ýmsar útfærslur á buxum sem eru ætlaðar yfir skó og 

allir klæðast þannig fatnaði. Egla hefur þá skoðun að nemendur í skólanum hafi ekki 

mikla hugmynd um verðlag þar sem þeir kvarti sífellt yfir því að allur viðurgjörningur í 

skólanum sé dýr en klæðist svo fatnaði sem er rándýr og það sé sífellt að koma eitthvað 

nýtt. Aftur á móti ríði menn alveg út í gallabuxum þar sem hún þekkir til og það sé hinn 

almenni sveitamaður. Ekki sé verið að sinna búverkum í reiðfatnaði og ef þurfi að 

stökkva á hestbak til að smala kindum eða sækja kýr sé ekkert verið að skipta um föt 

heldur bara farið eins og menn standa í hvert eitt sinn. Fólk eigi alveg reiðbuxur en ekki 

sé verið að kaupa nýjar nema þessar gömlu séu úr sér gengnar.  

Einn viðmælandi fullyrðir að hestamennska sé mjög kostnaðarsöm, reyndar fokdýr. 

Hugsa þarf um dýrin alla daga ársins og hann segir eitthvað á þá leið að ef hann ætlaði í 

eitthvert ódýrt sport fengi hann sér bara snjósleða. Ekki þurfi að borga neitt í því sporti 

nema sleðinn sé notaður en þannig sé ekki hægt að hugsa um hest. Það þurfi að huga að 

fóðri fyrir hann allt árið, hvort sem hann er í brúkun eða ekki, og ekki megi gleyma að 

þeir sem rækta hesta og eru með stóðmerar sem eru með fyli þurfa að fóðra þær vel allt 

árið en geta ekki riðið út á þeim. Þá þurfi að borga hagagöngu eða beit fyrir hrossin.  

Beislisbúnaður hefur tekið breytingum, lengst af voru notuð stangamél en allt er 

breytingum háð. ,,Einu sinni voru allir með krossmúl nú eru þeir eiginlega mikið til 

horfnir sko og þess háttar bæði tískuhesta og tískureiðtygi og tískubeislabúnað“.  

Ljóst er að mati viðmælanda að  

Það eru alltaf svona einhverjar tískusveiflur en þær eru aðallega svona tímabil eins 

og varðandi hnakka að þá sko man eftir sjálfsagt þá eru að verða tuttugu ár síðan að 

þá var aðaltískan að þeir væru stuttir og grunnir með góðum púðum sko eins og 

Ástund súper síðan hafa komið tímabil þar sem að þeir eiga að vera mjög djúpir og 

skorða knapann svoldið svona eða styðja svoldið vel við knapann þannig að það 

eru klárlega tískusveiflur í þessum hnökkum og svo koma alltaf auðvitað inn 

einhvernveginn búnaður eins og spangamúll og það jú það ganga svona 

tískusveiflur dáldið já og ekki síst í stóðhestavali kannski þar finnst mér vera 

miklar tískusveiflur. Stóðhestar, ákveðnir hestar komast í tísku og menn leggja 

mikið á sig og borga mikið fyrir að koma með hryssum undir einhverja örfáa 

tískuhesta á meðan það geta verið við hliðina hestar sem eru kannski að ég held alls 

ekki síðri en hafa ekki náð að verða svona tískubólur sko, þannig að þar er tíska 

líka. 

Tíska er hugtak sem velta má fyrir sér í tengslum við virði því hugmyndir manna um 

hvað sé þess virði að eignast er farið að vera fyrirferðamikið í alsnægtaheimi samtímans. 

4.6 Virði 

Í umræðu varðandi auðmagn er vert að skoða hugtakið virði. Virði hefur merkinguna 

gildi, sem er þá það sem fæst fyrir það sem um ræðir. Hvað er það sem einstaklingurinn 

fær fyrir eitthvað? Iðulega eru hlutir metnir til fjár en þegar talað er um félagsauð verður 

aftur erfiðara að finna það sem hefur áþreifanlegt verðgildi. Engu að síður er unnt að 

skoða virðið og voru viðmælendur spurðir álits á því. Svörin voru á eina leið. Hestar og 

hestamennska er mikils virði fyrir einstaklingana og tengslin milli manns og hests eru 

það mikil að það er ókunnugum ótrúlegt.  

Fram kom að ekki er mikið upp úr því að hafa fjárhagslega að vera með hesta. Sala hefur 

dottið niður eftir hrun og hér áður komu menn jafnvel með hestaflutningabíla og keyptu 

hross t.d. í Laufskálarétt. Það er liðin tíð. Stundum heldur fólk meri eða tveimur og nær 

að ala upp og selur jafnvel hest á nokkurra ára fresti. Kannski seljast ekki hestar árum 

saman og þá er fjárhagslegur ávinningur lítill. Virði sem fólk telur upp varðandi það að 

vera með hesta ánægjan; það heldur fólki saman og eru jafnvel heilu fjölskyldurnar í 

þessu saman. Það virði að styrkja fjölskyldubönd er viðmælendum ofarlega í huga og 

þeim finnst leitt ef einhver í fjölskyldunni hefur ekki áhuga á hestum. Dagbjartur tekur 

jafnvel svo djúpt í árinni að það sé:  

mikilvægt uppá hina andlegu heilsu að hafa þessar skepnur ... velta fyrir sér 

ræktun, tamningunum og hvað þú færð, ... stór hluti af hestamennskunni er bara 

þetta að hafa eitthvað til að tala um. Hittast ... og sinna því og auðvitað er þetta 

áhugamál. Bara fyrir umhverfið hér skiptir þessi hestamennska heilmiklu máli ... 

menn eru hérna í sveitinni ... eru að ríða út og hittast og það er verið að reka stóð í 

afrétt. 

Dagbjört tekur í sama streng og Dagbjartur. Hún fullyrðir að fólk geri sér ekki grein fyrir 

því hvað það er slæmt ef allir fara að sitja í sínu horni; ef fólk hættir að hugsa um 

nágrannann tapist svo mikið. Eins telur hún að þetta tengist mun meira en fólk haldi. 

Samhjálpin sé svo mikils virði því það að koma saman með sameiginleg markmið gefi 

einstaklingunum svo mikið. Hún vill reyndar meina að þessi samvinna og samhjálp fari 

minnkandi. Hér áður fyrr fóru nágrannarnir til að mynda á staðinn og hjálpuðu til ef 

einhver var að byggja. Varla þurfti að biðja um það. En enn eimir eftir af þessu og á 

hverju ári þarf að fara og gera við girðingar fyrir fjallskilasjóð og þá komi fjölmargir, 

háir jafnt sem lágir og leggi hönd á plóg. Þegar fólk er komið á staðinn eru allir svo kátir, 

einhverjir koma með kaffi og aðrir með kex eða eitthvert annað nesti og flestir taka 

börnin með. Þau hjálpa eitthvað til en eru líka að ærslast og kynnast. Segja má að þar 

skapist félagsauður sem ávaxtast til seinni tíma. Eldra fólkið, sem er jafnvel ekki til 

stórræða, kemur einnig. Það jafnvel trússar (sjá orðskýringar) hópana milli svæða.  

Almennt séð telja viðmælendur að fólk hafi ekki mikinn fjárhagslegan arð af 

hestamennsku þó einhverjir hafi atvinnu af henni. Fjárhagslega velti það svo mikið á 

gengi krónunnar vegna útflutnings og fáir hafi einhverja peninga út úr þessu. Staðan er 

því þannig núna að þar sem sala er lítil er komið að því að skera niður því ekki er hægt að 

temja endalaust ef ekkert selst. Sögur herma að búið sé að panta fyrir ógrynni af hrossum 

á sláturhús. Menn vanda valið á því sem þeir eyða peningum í og svo er líka landslagið 

að breytast, vill Dagbjartur meina, því „kannski voru það voru færri í þessu, það eru 

komnir miklu fleiri miklu fleiri kaupstaðabúar sem eru með hesta sem áhugamál, ekki 

sem einhvern tekjustofn fyrir framfærslu fjölskyldunnar.“ Sjálfur er hann ekki með hesta 

sem tekjustofn heldur er það ákvörðun hans að halda hesta sem áhugamál. Hann tekur 

hestana fram yfir golf, skíði eða annað. Hann gerir sér grein fyrir því að það fer ákveðið 

fjármagn í áhugamálið. En þannig er það bara þegar maður hefur áhugamál. 

4.7 Maður er manns gaman 

Með tilkomu reiðhallanna hefur orðið gjörbylting að mati Abels þar sem menn séu farnir 

að hittast án þess að það sé endilega dansleikur á staðnum heldur komi saman aðeins 

vegna móta og keppna. Hann segir þó, eins og fleiri, að það séu ,,endalaus mót og 

allskonar viðburðir [þannig að hann] efast um að það sé nokkur einstakur félagsskapur 

sem að hittist jafn oft og eigi eins marga sameiginlega snertifleti og hestamenn“. Einnig 

hefur orðið til sú hefð að menn safnast saman ríðandi og fara saman á kjörstað í 

Varmahlíð, en þá fara menn á bæi og fá kaffi og vöfflur á einum stað og fá svo jafnvel að 

borða á öðrum. Af þessu er mikil skemmtun og virðist sem bæði þeir er fara ríðandi og 

þeir er taka á móti þeim hafi gaman af því. Allir syngja og skemmta sér.  

4.7.1 Mannfagnaðir  

Skagfirðingar hafa í gegnum tíðina verið þekktir fyrir að kunna að skemmta sér og 

Aðalbjört leggur áherslu á að hún telur að allir mannfagnaðir í kringum hesta séu 

mikilvægir. Þeir gefi tilefni til að hittast og gleðjast, deila sögum af hestum, deila reynslu 

og til að styrkja bönd og kynnast nýju fólki, en þar er hesturinn auðvitað undirliggjandi 

hvati. Virði mannfagnaða sé mikið og það þurfi að viðhalda því að fólk hittist og 

skemmti sér. 

Viðmælendur eru meðvitaðir um að ímyndin sé á þann veg að þar sem hestamenn koma 

saman sé ríkjandi drykkja, söngur og gleði, og telja að raunveruleikinn sé þannig. 

Staðreyndin sé sú að þar sem hestamenn koma saman ríki söngur og gleði. Vissulega 

viðgangist einhver drykkja líka en hún hafi dregist mikið saman. Baldey segir að hér áður 

hafi verið drykkja meðal keppenda á hestamannamótum og hún er ánægð með að sá 

þáttur er aflagður.  

Vegna þessarar ímyndar komi á hestatengda viðburði, svo sem Landsmót, fólk sem 

ekkert hefur með hesta að gera og hafi jafnvel engan áhuga á þeim. Þetta hefur verið að 

aukast eftir því sem árin líða. Aðalbjört segir: ,,þannig að það held ég að dragi svolítið 

aðra inn í þetta samfélag og á þessa viðburði.“ Ekki að henni þyki það neitt slæmt því 

einmitt það að fólk komi á viðburði geti orðið til þess að fólk fái áhuga á hestamennsku.  

Baldey er elst viðmælenda og fer á öll Landsmót hestamanna sem eru í Skagafirði. Hún 

fer því það er að hennar sögn bara gaman að því og það séu svo óskaplega fallegir hestar 

þar að hún er alveg hugfangin af þeim en drykkjuskapur sé hverfandi og alls ekki í 

kringum hestana núna. Hér áður var mun meiri drykkja að hennar sögn.  

Keppni á landsmótum er orðin harðari og þeir sem virkilega taka þátt í keppni leggja allt 

sitt í þetta. Þannig segir Aðalbjört að nú um stundir sé unnt að fullyrða að maður sem er 

að keppa á landsmóti sé ekki að djamma á kvöldin og nóttunni og síðan að keppa á 

daginn en þegar hún man fyrst eftir hafi þetta alveg verið vel til. Nú hafi hins vegar orðið 

ákveðin kúltúrbreyting og fagmennskan hafi aukist að einhverju leyti. Eglu finnst að 

mannfagnaðir séu mjög jákvæðir en það sé leiðinlegt að ekki sé hægt að koma sér saman 

um Landsmótsstað og henni finnst að menn eigi að koma sér saman um þetta sem fyrst.  

4.7.2 Keppnir og mót í Skagafirði 

Keppnir innan hestamannafélagana í Skagafirði eru algengar en ekki endilega vel sóttar. 

Svo undarlegt sem það nú er þá á það við hvort heldur sem er um áhorfendur, starfsmenn 

(sjálfboðaliða) eða keppendur. Hér áður, fyrir 10 - 15 árum, var mikil samvinna og allt 

unnið í sjálfboðavinnu fyrir hestamannafélögin en nú þarf að hafa fyrir því að fá fólk til 

að vinna.  

Reyndar segir einn viðmælandinn að ekki sé hægt að kvarta mikið, því yfirleitt finnist 

fólk fyrir rest til að vinna á mótum en þetta virðist lenda mikið á sama fólkinu mót eftir 

mót, helgi eftir helgi. Reyndar er það svo að það eru alltaf einhverjir jákvæðir en þá tekur 

jafnvel ekki betra við því fáir keppendur mæta því það er orðið svo mikið af keppnum. 

Helgarnar á sumrinu séu svo fáar og fólk hafi úr svo miklu að moða að þessi 

venjubundnu mót höfði ekki til almennings lengur. Þegar mót voru haldin hér áður fyrr, 

fyrir daga Landsmóts, var allt sneisafullt. Nokkrir viðmælendur nefndu sem dæmi mót 

sem var haldið á Vallarbökkum og minntust þess með söknuði. Einn viðmælandi orðar 

það svo að það þurfi að fara að brjóta upp þessi hefðbundnu mót, en þó svo viðkomandi 

hafi ekki tekið eftir því komst rannsakandi að því að í Skagafirði eru haldin mót sem eru 

ekki auglýst og ekki á vegum hestamannafélaganna.  

Þau mót sem viðmælendur nefndu og eru ekki auglýst á almennum vettvangi heldur 

aðeins innan héraðs eru nokkur, sem og aðrir viðburðir. Mönnum varð tíðrætt um 

Brennureiðina en þar var mönnum stefnt saman, ríðandi úr öllum Skagafirði. Lagt var af 

stað tímanlega utan af Skaga, utan úr Fljótum og framan úr Skagafjarðardölum þannig að 

allar fylkingarnar komu svo saman á Vindheimamelum. Þetta var skemmtun og grill. 

Gríðarlegur fjöldi kom ríðandi. Viðmælandi var sannfærður um að menn hefðu lagt það á 

sig að keyra hesta sunnan úr Reykjavík til þess að geta verið með; það hafi verið einhver 

hundruð manna sem komu og ,,ekki verið sennilega fleiri saman komnir í einu ríðandi 

heldur en bara [þegar] farið var hér um að drepa mann og annan á Sturlungaöld.“ Eggert 

sagði að hann saknaði þess að hætt var með Brennureið í Skagafirði því hún varð til þess 

að hann fór á hestbak og þjálfaði gömlu klárana.  

Annað mót sem þykir mjög skemmtilegt, jafnvel ómissandi, er Mjúkísmót sem er haldið 

á tjörn sem er rétt fyrir neðan einn bæinn í sveitinni. Mótið fer fram daginn sem 

þorrablótið er haldið og það eru landeigendur sem halda það. Að mótinu loknu er 

sameinast í reiðhöllinni við bæinn og svo er bara gleði. Fólk leggur saman í púkk, 

heimamenn koma með kjötsúpu, kaffi og bjór. Fyrst og fremst er þetta liðakeppni milli 

bæja þar sem keppt er á hestum en ekki skal fullyrt hvaða þættir eru lagðir til grundvallar 

dómum en það mun vera leyfilegt að múta dómurum í þessari keppni. Það eru keppnir 

þarna sem allir geta tekið þátt í. Keppt er um nafntogaðan grip sem er verulega 

eftirsóttur, mjaðmabein úr gamalli meri. Þarna hefur auk þessa verið keppt í ýmsum 

greinum; skautahlaupi, spurningakeppni, hagyrðingaþætti og loðdýraskinnagreiningu. 

Fram í sveitinni var lengi vel, og er enn, haldið svo kallað afleggjaramót (sjá 

orðskýringar). Það er að sögn afar skemmtilegt og hefur verið reynt víðar en ekki gengið. 

Viðmælandi segir að það komi iðulega upp einhverjar skemmtilegar nýjungar sem renni 

svo sitt skeið.  

Viðburður sem ekki er endilega bundinn við Skagafjörð er kvennareiðin. Einu sinni á ári 

koma konur saman, jafnvel líka þær sem annars fara ekki á bak nema af þessu tilefni, og 

fara stuttan útreiðartúr. Þá koma iðulega einhverjir karlar á áfangastaði með nesti og hafa 

mat eða annan viðurgjörning á endastöð. En fólk hittist ekki endilega með skipulögðum 

hætti. Menn hittast líka og skemmta sér.  

4.7.3 Árshátið  

Viðmælendur tala af söknuði um árshátíð er haldin var í Miðgarði árum saman og var 

gríðarlega vel sótt þar til að fólk virðist hafa hætt að koma. Egla segir að þetta hafi verið 

alveg rosaleg árshátíð, fleiri hundruð manns og komust færri að en vildu,, árshátíðin var 

bara ofboðslega stór mannfagnaður bara Miðgarður fullur það komu rútur að sunnan 

þetta er bara búið“. Fólk skráði sig sérstaklega í hestamannafélagið til að komast á 

árshátíðina, jafnvel einstaklingar sem bjuggu í höfuðstaðnum. Reyndar eru mörg ár síðan 

þetta var, en hér er ástæða til að nefna árshátíðina því mikill söknuður virðist vera eftir 

henni.  

Hjá minna hestamannafélagi í sveitinni er reyndar enn árshátið en hún hefur líka misst 

aðsóknarafl sitt og aðsókn minnkað. Þangað koma nú einungis um 100 manns. Sömu 

aðilar og héldu árshátíðina halda núna í stað hennar uppskeruhátíð sem byrjar kl. átta og 

er til miðnættis. Fenginn er fyrirlesari, veittar viðurkenningar, kaffihlaðborð í boði og 

staðið fyrir myndatökum. Fólk virðist þó að mati viðmælenda ekki komast yfir allar 

uppákomur af þessum toga sem eru í boði og bætir einn viðmælandi við ,,eru ekki pöbbar 

allsstaðar?“  

4.7.4 Ferðir  

Skipulagðar hestaferðir eru að aukast meðal hestamanna að sögn Dagbjargar. Í 

hestamannafélagi einu er farið árlega í hestaferð sem er fyrir alla fjölskylduna. Kosin er 

ferðanefnd sem ræður því hvert er farið, sér um að kaupa í matinn og undirbýr trússið og 

grillið. Sífellt fleiri sækja þessar ferðir og skipulagið er einnig þannig að hægt er að 

kaupa allan pakkann. Einnig er að verða meira áberandi að vinir og ættingjar 

annarsstaðar af landinu sækja í að komast með. Ferðirnar eru fyrir alla fjölskylduna, háa 

sem lága. Þær gefa ekki af sér fjárhagslegan hagnað en Dagbjörg segir að þetta gefi ekki 

neitt af sér sem aukaafurð nema skemmtunina. Henni finnst skemmtilegast við þetta að 

fólk er farið að koma með börnin sín og það er ekki að sjá vín á nokkrum manni; menn 

séu einungis að fá sér bjór á kvöldin og rauðvín með matnum, en það sé lítið. Hún bætir 

við: 

Það sem mér finnst svo gaman að það eru allir sem taka svo mikinn þátt í öllu á 

daginn og það er orðið svo mikil breidd í aldri það er ekki ... bara alltaf sami 

aldurshópur ... þetta er bara breiddin er orðin svo mikil. Mikið af bæði konum og 

börnum og köllum og unglingum og mér finnst líka svo gott að fá unglingana að 

þeir séu ekki bara einhverstaðar heima og þú veist að gera eitthvað annað og allir 

fara í burtu. 

Hún nefnir þetta ekki að ástæðulausu því hún á barnabörn sem búa ekki í Skagafirði og 

finnst mikilvægt að þau geti verið með. Þau læri samskipti við fullorðið fólk, að spila, 

spjalla og ekki síst að ,,með öll þessi börn hvað þau voru rosalega fljót að koma bara að 

kynnast öðrum börnum. Og fannst mikið gaman.“ Styttri ferðir bar á góma við Dagbjart 

en á hans slóðum var farið ríðandi saman á einhvern áfangastað, grillað, borðað saman og 

riðið til baka, komið við á bæjum og sungið. 

4.7.5 Réttir 

Í viðtölunum nefndu sumir viðmælendur Laufskálaréttir, en þær voru mönnum kannski 

ofarlega í huga vegna tímasetningar viðtalanna. Laufskálaréttir eru stórviðburður í 

Skagafirði ár hvert og mikið um að vera í kringum þær. Allt gistipláss um allan fjörð er 

uppbókað, veitingastaðir fá næga viðskiptavini, hestaleigur eru í fullri nýtingu, 

sölusýningar og opin hús víða. Stórdansleikur er á Sauðárkróki og virðist það vera 

fjölmenn samkoma (Hófapressan, 2012). Allir viðmælendur nefndu réttirnar sem 

mannfagnað í Skagafirði og eins var þeim tíðrætt um hve mikið af fólki kemur þar.  

Laufskálaréttir eiga sér langa sögu, en núverandi rétt er byggð 1954 og hefur 23 dilka 

(Birgir Haraldsson, án dags.). Þegar hrossaréttir fara fram er hrossum smalað úr 

Kolbeinsdal niður í Hjaltadal og réttað. Á hverju ári koma þúsundir ferðamanna í 

réttirnar og skapa verðmæti í héraðinu, bæði fjárhagsleg og félagsleg. Um það er fólk 

sammála en byrjað er að bera á ágreiningi meðal heimamanna um hvernig gróðanum 

skuli skipt. Reyndar er líka deilt um hvort yfirleitt sé um ágóða að ræða eða ekki. 

Ágóðinn kemur ekki beinlínis frá réttarviðburðinum sjálfum þar sem um er að ræða hluta 

búverka hrossabænda og er það í verkahring fjallskilanefndar og fjallskilastjóra að 

skipuleggja hann haust hvert (Guðrún Helgadóttir, Rán Sturlaugsdóttir, og Claudia 

Lobindzus, 2010).  

Undanfarinn áratug hið minnsta hafa stóðréttirnar verið markaðssettar sem viðburður og 

lengi vel stóð fjallskilanefnd fyrir dansleik í tengslum við réttirnar og var hann haldinn í 

Miðgarði og skilaði góðum hagnaði. Með tilkomu Svaðastaðahallarinnar var gerður 

skriflegur samningur um að dansleikurinn væri haldinn þar og ágóðanum skipt. 

Ágreiningurinn þar er varðandi aðgangseyrinn og kom fram í viðtölum að forsvarsmenn 

Svaðastaðahallarinnar hafi haldið því fram að ágóði af dansleiknum sé enginn en 

viðmælendur gátu ekki gert sér í hugarlund hvaða kostnaður hafi verið svo mikill að það 

sem hér áður var aðaltekjustofn réttarinnar hafi hrunið fullkomlega. Í viðtölunum kom 

einnig fram að þessi samningur hefur ekki verið haldinn í nokkur ár af hálfu 

forsvarsmanna Svaðastaðahallar og því er óánægja með að ekki fæst fé til að halda við og 

byggja upp réttina og gera umhverfið ferðamannavænt með því meðal annars að koma 

upp salernisaðstöðu og bílastæðum. Mikill kostnaður hefur verið við réttina, ekki bara 

vegna viðhalds heldur kalla svona margir gestir einnig á mannskap til að ganga frá rusli 

og öðru sem tilheyrir viðburðum. Í rannsókninni sem Guðrún Helgadóttir (2010) 

stjórnaði kemur fram að þó það sé mannmargt í réttunum telja einungis 8% of marga vera 

á staðnum. Einnig kemur fram að réttirnar séu í raun mannfagnaður því hlutfallið milli 

hesta og manna er 700/3000 (Guðrún Helgadóttir og fl., 2010). Þó eitthvað sé um að 

menn séu ekki alveg sammála því hvernig skipta eigi fénu eru þeir þó á því að 

heimsóknir séu til góðs, bæði hvað varðar ferðamenn og ekki síður brottflutta 

heimamenn sem gera sér ferð og heimsækja sínar gömlu heimaslóðir á þessum 

tímapunkti.  

Þegar spurt var um virði Laufskálaréttar fyrir samfélagið komu fram svör sem bentu til 

þess að viðmælendur teldu að í raun hefði verið spurt um fjárhagslegt gildi. Þannig 

svaraði fólk spurningunni almennt út frá sölu á hestum og allir voru sammála um að ekki 

hefði verið mikil sala þar. Í rauninni hefði ekki verið nein sala og heimamenn hefðu ekki 

neitt upp úr þessu nema ánægjuna af því að hitta fólk. Óstaðfestar fregnir voru um að 

einn hestur hefði selst en ekki fylgdi sögunni hvort um fullorðin hest eða folald hefði 

verið að ræða né heldur hvort það var hestur eða meri. Fólk er hrætt um að sala á hestum 

verði ekki aftur eins og verið hefur því ekki sé til eins mikið af ,,tækifærissinnuðum“ 

hrossakaupmönnum og áður. Ljóst er að umtalsverðir peningar liggja eftir réttirnar þar 

sem allt gistipláss var ,,kjaftfullt ... út um allan fjörð og náttúrulega ... heilmikil ... sala í 

kring um þetta í alls konar þjónustu,“ eins og einn viðmælandi orðaði það. Ljóst er að öll 

þessi beinu viðskipti detta niður að einhverju marki ef umgjörð réttanna yrði breytt. 

Upprekstrarfélagið sem í raun heldur utan um réttina sem slíka fær ekki mikla innkomu 

af þessu og  

maður heyrir eftir mönnum úti á Krók að hérna að þeim komi þetta ekki við hér. 

Það heldur enginn Laufskálarétt nema upprekstrarfélagið hér. Það er alveg ljóst og 

það getur bara ákveðið að nú ætlum við að rétta hrossin okkar á miðvikudegi og 

það getur enginn bannað þeim það þannig að þetta verður að vera í einhverskonar 

sátt og ég held að það verði nú fullur vilji til þess sem betur fer en þetta sko ég veit 

að það hefur komið upp eins og með þetta ball þarna á Króknum að það var einhver 

samningur sem að sagði að það ætti að skiptast sko ágóðinn af því sem sagt ætti að 

skiptast á milli þá semsagt upprekstrarfélagsins og reiðhallarinnar en svo átti allt í 

einu að fara að segja mönnum það að það hefði ekki verið neinn ágóði af 2000 

manna balli og þá segir maður bara halló halló hérna. 

Upprekstrarfélagið skipuleggur réttirnar og því er í lófa lagið að breyta allri umgjörðinni. 

Ef réttardagurinn yrði til dæmis færður til og hafður á miðvikudegi þá er bara það 

heilmikil breyting þar sem hann er nú um helgi. Nú í ár kom upp sérstæð staða því vegna 

veðurs og þar sem aðstæður voru tvísýnar um tíma þá: 

gat komið upp sú staða að gat alveg verið að það þyrfti að taka hrossin niður miklu 

fyrr þá náttúrulega og þetta er heilmikið mál en þá voru margir sem sögðu að þetta 

væri bara fínt því þá mætti bara sýna fólki það að við náttúrulega réttum okkar 

hross þegar okkur hentar og það kemur ekkert öðrum við. Það hérna það er og 

menn þurfa svoldið að passa sig sko að hérna að þetta verður að vera í sátt við alla 

sko. 

Einhverjar hnútur eða deilur, eru eins og komið hefur fram, og er að heyra að einhverjum 

minnihluta finnist þetta of mikið og að átroðningur hafi aukist eftir að farið var að 

auglýsa þetta upp og svo séu sveitamennirnir skildir eftir með kostnað og rusl til að tína 

upp eftir ferðamennina. Allir séu að reyna að maka krókinn. Þeim viðmælanda sem var á 

þessari skoðun þykir mikilvægt að menn leysi þetta mál þannig að allir séu sáttir og með 

því aukist virði þessarar skemmtunar.  

Það bar á góma að menn sáust vera orðnir drukknir um klukkan eitt eftir hádegi og að 

það færi misvel í menn og skepnur. Einn viðmælandi sem er ekki úr nágrenninu og á því 

ekki hesta í réttinni sagðist hafa farið tvisvar þangað og það væri nóg fyrir hann. Það 

væru til skemmtilegri mannfagnaðir og hann þyrfti ekki að fara þangað það sem eftir 

væri ævinnar og hann hefði ekki gaman að því að standa og horfa á annað fólk ,,drekka 

sig útúrdrukkið og ælandi upp við réttarvegg.“ Hann sagðist ekki skilja í því að það væri 

verið að stofna til mannfagnaða þar sem unglingadrykkja viðgengst. Aftur á móti er hann 

ánægður með hin minni réttarböll sem eru annarsstaðar í sveitinni eftir aðrar réttir.  

Hjá Eggert kemur fram sú afstaða til Laufskálaréttar að þar komi fjöldi fólks sem hefur 

engan áhuga á hestum og komi óorði á bæði réttirnar og aðra mannfagnaði. Þetta sé lið 

sem kemur bara til að drekka, tilefnið skipti engu máli heldur sé það hjarðeðli mannsins 

að hverfa inn í fjöldann, og setur blett á viðburðina. Þessi hópur komi jafnvel langt að 

með rútum. Svo komi fram í fréttum að mikil drykkja hafi verið á staðnum og neikvæð 

umræða skapast.  

5 Umræður 

Rannsóknin sem hér hefur verið fjallað um hefur haft að aðalinntaki félagsauð meðal 

hestamanna í Skagafirði og upplifun þeirra sjálfra á samfélagi sínu og samskiptum eins 

og þau hafa verið og eru nú. Einnig var rannsakað hvernig félagslegum tengslum og 

samstarfi hefur verið háttað og reynt að meta hversu mikilvægur félagsauður er 

hestamönnum í firðinum. 

Samfélög á Íslandi hafa lognast út af vegna þess að fólk flytur burt. Sem dæmi má nefna 

Grunnavík á Hornströndum sem þótti fyrir margt löngu búsældarlegur staður og kirkjan 

þar þótti hlunnindagott brauð (Snorri Grímsson, 2012). Ef fólkið fer er lítið um 

auðmagnsveltu en með góðu fólki er margt hægt að gera. Samfélög sem eru rík af 

félagsauð geta dafnað betur ef samvinna og samstaða er innan þeirra eins og Coleman 

(1988), Gunnar Helgi o.fl. (2012) hafa fjallað um. Efling á áhugamálum íbúanna, eins og 

til dæmis hestamennsku, styrkir þau enn frekar sbr. Putnam , Sjöfn og Gunnar (Putnam, 

2000; Sjöfn Vilhelmsdóttir og Gunnar Helgi Kristinsson, 2010).  

Gæta þarf vel að því að félagsauður eykst með því að nota hann en eyðist án notkunar en 

til að koma upp höfuðstól félagsauðs þarf oft að koma til fjármagn svo hægt sé að styrkja 

grunninn. Ekki hefur borið mikið á umræðu varðandi fjárfestingu í félagsauði hérlendis. 

Þó fjármagnsauður og mannauður sé mikilvægur í samfélögum og auðveldi athafnir er 

öflugur félagsauður ekki síður mikilvægur. Stefán Ólafsson (1996) fullyrðir að á milli 

hagsældar og félagslyndis séu mikilvæg tengsl og að félagsauður tengist viðskiptum 

margvíslega því að traust í viðskiptum liðkar fyrir samningagerð auk þess sem 

viðskiptakostnaðurinn verður minni. Hugmyndir manna um hvað sé auður, mótast í 

nærumhverfinu og mótun viðhorfa verður líka til þar, til verður það sem Bordieu (1984) 

kallar habitus eða veruhátt. Í samfélögum þar sem er sterk hefð fyrir félagsauð er líklegra 

að jákvæðari viðhorf myndist gagnvart honum og á þann máta flytjist auðurinn milli 

kynslóða.  

Fram kom í viðtölum hversu samheldnir Skagfirðingar hafa verið í gegnum tíðina og er 

þar undirliggjandi uggur því þetta virðist vera að breytast. Menn eru mikið til hættir að 

fara og hjálpa náunganum við verk og eru verkin nú útkeypt vinna. Putnam (2000) heldur 

því fram að sundurlaus dygðahópur sé gagnslaus sem félagsauður.  

Með sterkum félagsauð er hagur í tengslaneti og það hverja einstaklingurinn þekkir og 

umgengst. Félagsauður innan hestamannasamfélagsins getur komið í veg fyrir alls kyns 

prang og aðstoðað nýliða við að fóta sig innan hestamennskunnar eins og Granovetter 

(1973) og Coleman (1988) benda á varðandi demantakaupmenn til dæmis. Ef nýliði í 

hestamennskunni hefur til að mynda áhuga á að byrja að halda hesta og kaupir sér ótamið 

tryppi er ljóst að unnt er að telja honum trú um að einmitt þetta hestefni sé tilvonandi 

góðhestur eða ,,gæðingur“. Það þarf að temja hestefnið og margir gætu verið tilbúnir til 

að taka það að sér og í tamningunni kemur í ljós hvort fótur er fyrir ummælunum. Ljóst 

má vera að traust í viðskiptum byggist á samvinnu því þar geta menn spáð fyrir um 

afstöðu og viðbrögð manna. Forsendan er að þekkja siði og gildi samfélagsins (Coleman, 

1988). Eins getur það skipt sköpum hvort viðkomandi hestaáhugamaður heldur áfram í 

hestamennsku.  

Auður er víða, menningarauður, félagsauður, mannauður og fjármagnsauður eru vel 

þekktar auðlindir. Menningin og félagsauðurinn tengjast víða hjá hestamönnum og 

tengingar milli hinna mismunandi gerða auðmagns eru oft á tíðum óljósar en flæða þó oft 

saman og mynda heild. Þekking á einu sviði getur aukið auðmagn á öðru sviði. Ekki er 

hægt að betrumbæta samfélag og auka vellíðan fólks á mælanlegan kvarða, ekki 

fjárhagslega í það minnsta, en félagsauðskenningar fjalla um áhrif, jákvæð og neikvæð. 

Þá er verið að tala um þau áhrif sem gjörðir eins hafa á hverja þá þætti sem eru þeim 

viðkomandi.  

Byggja þarf upp félagsauð meðal fólks svo það geti nýtt sér og mótað framtíðarstefnu í 

samfélagi hestamanna. Fjárfesting í tengslum, samskiptum og samvinnu skapar 

undirstöðu og gæði félagsauðs og félagslegrar samstöðu. Þessi auður er mikilvæg gæði 

sem gerir samfélagið að því sem það er. Sterkur félagsauður er samfélaginu styrkur og 

styrkir einstaklingana. 

Samskipti við aðra eru mikilvægur þáttur í flestöllum íþróttum og á það ekki síst við í 

hestamennsku en hún er iðulega fjölskyldusport og hópíþrótt þó ekki sé nema einn með 

hvern hest. Þar sem hesturinn er hópdýr gengur ekki vel til lengri tíma að hann fái aldrei 

að umgangast jafningja sína og það er, eins og margir vita, andstætt lögum að hafa hesta 

eina á húsi.  

Einfarar í hestamennsku eru til en þeim er nauðsyn að hafa einhvern aðila í bakhöndinni 

til að hlaupa í skarðið ef forföll verða. Margt getur komið uppá þannig að menn þurfi 

aðstoð, ekki endilega í veikindum, heldur einnig í byrjun tamningar og margir þurfa 

jafnframt aðstoð við járningar þó það fari minnkandi vegna breytinga á vinnulagi. Þó allir 

óski þess að allt gangi vel er það staðreynd að jafnvel dýrin verða veik og þá er þörf á 

aðstoð. Það þarf að heyja og koma því í hús. Samstaða manna er nauðsyn. 

Tamningaaðferðir sem farið er að beita nú, útheimta minni átök við hestinn en eldri 

aðferðir og gera það að verkum að auðveldara er að vinna einn og eins hafa komið til 

sögunnar hjálpartæki sem auðvelda það enn frekar. Má þar nefna svokallaðan 

,,gerviknapa“ sem verið er að reyna víða núna.  

Víst má telja að tamningamenn þurfa á formlegum og óformlegum félagsskap að halda 

því til að viðhalda fagmennsku er nauðsyn að eiga samskipti við aðra, að geta skipst á 

skoðunum og að bera sig saman á faglegum forsendum. Það koma alltaf upp tilvik þar 

sem menn verða að fá aðstoð. Það er óhjákvæmilegt og þá þarf tamningamaðurinn að 

geta kallað eftir aðstoð eða áliti jafningja sem hann treystir. Eins og áður hefur komið 

fram þá er það handverk og færni sem skapa auðinn (Öztürk, 2004). 

Hestamenn er rætt var við í þessari rannsókn eru á einu máli um að samvinna og 

samhjálp sé einstök í Skagafirði. Það sem helst er nefnt er að ef eitthvað kemur uppá séu 

nágrannar bjargvættir og viðmælendur vilja meina að þetta sé svo algengt í Skagafirði að 

sérstaklega sé tekið eftir því. Allir segjast hafa upplifað eða orðið vitni að samhjálp í 

samfélaginu og hafa getað leitað til nágranna um hjálp. En þetta er að taka breytingum. 

Kynslóðir koma og kynslóðir fara. Það kom á daginn hjá tveimur viðmælendum að í raun 

væru það einungis þeir sem eru nánastir sem koma til aðstoðar; ekki sé lengur um að 

ræða að aðrir sveitungar komi fólki til hjálpar. Skagfirðingar upplifa almennt samskipti 

sín á milli og sérstaklega í nærumhverfinu sem góð; þeir eru glaðsinna og kátir og í huga 

viðmælenda ríkir óskrifuð samþykkt um að geta treyst náunganum. Breytingar eru þó 

undirliggjandi og á það líka við um þessa samhjálp sem hefur verið viðloðandi sveitir 

landsins. Um langa hríð hefur einstaklingshyggja verið að aukast og samfélagshyggjan 

verið víkjandi. Þessar breytingar á samfélagsgerðinni, á viðskiptum og samskiptum, sem 

og upplifuninni af henni hafa verið miklar á undanförnum árum; samfélagið byggðist á 

samhjálp og var aðgengilegt fyrir nýtt fólk, og verð á jörðum var viðráðanlegt en nú er 

jarðaverð orðið ofviða venjulegu fólki sem vill byrja búskap. Jarðirnar nýtast því ekki 

sem fyrr. Að því leyti hefur orðið gengisfall á félagsauðnum því þegar skortur er á 

nýliðun í sveitinni vegna yfirboða á jarðaverði og erfiðleika í viðskiptum þá líður 

félagsauðurinn fyrir það. Stefán Ólafsson (1996) komst að því í rannsókn sinni að tengsl 

eru milli félagsauðs og viðskipta. Jákvæð tengsl eru á milli hagsældar og félagslyndis 

einnig að traust liðki fyrir samningum. Putnam (2000) leggur áherslu á að það verði að 

vera samheldni í félagsauð. Bourdieu (1984) telur einnig að fjármagn þvælist fyrir 

félagsauðnum þar sem hann fer áfram milli kynslóða. Sveitin er ekki eyland og þar eru 

áhrif efnishyggjunnar að verða sýnilegri. Hægt er að velta því upp hvort samfélagið sé í 

hættu að leggjast af sem sveitaheild og verða bara einstakir bæjir, jafnvel án búskapar, 

dreifðir um sveitirnar án sameiginlegs félagsauðs eða habitus.  

Einnig kom fram að mikill hagur væri fyrir héraðið ef hestamannafélögin sameinuðust og 

ynnu markvisst saman og af einhug að málum hestamanna. Ekki þarf að fjölyrða um 

hagræðið sem yrði af því þar sem borið hefur á skorti á sjálfboðaliðum fyrir félögin. 

Bættar samgöngur og bætt rafræn samskipti gera það að verkum að auðveldara er að 

boða til funda og að komast á þá. Snúa þarf þróuninni við varðandi keppnir og mót 

þannig að þau verði færri og með heildstæðari hætti og áhersla á stórmót verði ekki eins 

mikil heldur frekar á markvissari og einfaldari keppnir. Það er ofarlega í huga 

viðmælenda að það þurfi að fara að gera meira með fólkinu sjálfu innan félaganna því 

hestamennskan þar sé ekki lengur fyrir alla og of mikið af því sem er umleikis snúist um 

dýrustu knapana og þessu þurfi að breyta. Putnam (2000) staðfestir þetta og segir að góð 

samskipti innan nærsamfélagsins efli traust og samheldni. 

 Félagsauðurinn er innan hestamennskunnar og þess vegna er hægt að hafa hag af 

hestamennskunni. Hann er þeim mjög mikilvægur og að mati rannsakanda í raun 

mikilvægari en þeir átta sig á þegar á heildina er litið því þeir leggja sig fram um að 

útbúa minni mót og ýmsa litla viðburði í kringum hestana, samanber sjálfboðavinnu fyrir 

fjallskilanefnd. Aftur á móti virðist fólk hafa miklu minni tíma en áður því það er svo 

mikil afþreying í boði og fáar helgar í sumrinu og mikið sem verið er að reyna að koma á, 

á stuttum tíma. Veturnir eru líka vel pakkaðir og lífið í kringum hestamennskuna hefur 

þróast þannig og það hefur breyst. Menn eru farnir að temja á haustin, sem ekki var gert 

hér áður, og það virðist sem að hér áður fyrr hefðu börn hesta sem þau gátu haft nánast 

eins og gæludýr. Enginn viðmælenda hefur haft þann háttinn á fyrir sín börn þó þeir hafi 

sjálfir verið aldir upp við það að hafa hest heima við sem var hafður við einteyming svo 

auðvelt væri að ná honum. Nú er það svo að unglingar fara á milli bæja á vélhjólum en 

yngri börn eru keyrð á milli allt sem þau þurfa að fara, jafnvel þó að í túnfætinum sé 

hestur á járnum. Hvort þau eru ekki nægjanlega hestfær til að fara berbakt eins og 

forfeður þeirra skal ósagt látið. 

Þegar fólk tekur mikilvægar ákvarðanir um líf sitt fylgir því yfirleitt áhætta. Til að draga 

úr áhættunni er áríðandi að kynna sér vandlega um hvað málið snýst. Að geta leitað 

aðstoðar fjölskyldu eða vina er dýrmætt en þegar þarf að kaupa aðstoð getur það valdið 

streitu vegna fjárútláta. Þegar fólk býr við félagsauð getur það bæði sparað tíma og 

peninga. Samfélög sem einkennast af trausti, sterkum hefðum og góðum tengslum eru rík 

af félagsauð og þau geta verið skilvirkari en þau sem eru sundurleit.  

Fram kemur í viðtölunum að félagsauðurinn er að breytast og fólk finnur fyrir 

breytingum í samfélaginu sem það lifir í. Niðurstaðan er að í Skagafirði er samfélag sem 

hefur mikið byggst á hestum og hestamennsku og samskiptum í kringum hesta sem er 

ákveðin menning. Fólk hefur byggt upp bú og í kringum þau varð þessi menning til. Börn 

komu í sveit og sameinuðu þannig að vissu leyti sveit og borg, en með nútímatækni eru 

börn meiri byrði en vinnuafl. Því er ekki eftirsóknarvert að hafa börn í sveit og þar hefur 

orðið viðsnúningur því borgað er með mörgum þeirra barna sem komast í sveit núorðið í 

stað þess sem áður var, þ.e. að þau fengu jafnvel laun fyrir dvölina. Í sveitinni er eftirsjá 

eftir því að börnin komi ekki lengur þar sem með því dó ákveðin menning sem 

myndaðist þegar þau fóru saman í reiðtúra.  

Áhrif breyttra búskaparhátta geta haft mikil áhrif á ímynd Skagafjarðar. Því hefur verið 

fleygt milli manna að verð á hrossum er lægra fyrir norðan en sunnan. Margir góðir 

hestar sem eru undirstöður í ræktun fyrir sunnan eiga rætur í Skagafjörð. Hver skýringin 

er á því gæti verið rannsóknarefni. Er þar um að kenna að samstaða hafi ekki verið 

nægjanleg? Eru menn ekki að nota hesta sem eru að koma sterkir út og eiga rætur heima? 

Hrafn frá Holtsmúla og Sörli frá Sauðárkróki voru afbragðs hestar á sinni tíð en nú eru 

líka góðir ræktunarhestar í Skagafirði og þar sem erfitt er að gera upp á milli þá verða 

núlifandi hestar ekki nefndir á nafn. Auðvitað er, eins og komið hefur fram, tíska í því 

hvaða stóðhesta eigi að setja undir en þar hlýtur markaðssetning líka að skipta máli. 

Habitusinn sjálfur er líka að breytast. Að verki er utanaðkomandi breyta, almenn 

þjóðfélagsbreyting sem hefur áhrif á samfélagið. Hestamenn eins og aðrir virðast hafa 

minna milli handanna. Lífsafkoman er að breytast. Þessar breytingar eru óafturkræfar og 

hafa viðvarandi áhrif á samfélagið og félag- og menningarauð. Samfélagsmyndin eins og 

hún var er smám saman að hverfa, börn fara minna í sveit og það vantar tengingu á milli 

kynslóða til að viðhalda þessum félags- og menningarauði.  

Það er mat rannsakanda að hestamenn muni á næstu árum sameinast. Hestamannafélög 

munu sameinast og það mun styrkja félögin og félagsmenn þurfa að bera virðingu fyrir 

sögu þeirra félaga sem verða lögð niður. Það má ekki ýta sögunni út af borðinu þó horft 

sé fram á veginn heldur verður að líta af og til í baksýnisspegilinn til að læra af því sem 

vel hefur verið gert. Þátttaka í hestamannafélögum er nokkuð almenn meðal hestamanna 

en félagsnet eru líka óformleg og þar er einnig órannsakað svið.  

Samskipti manna eru að breytast, hér áður voru hestar tamdir af eigendunum sjálfum eða 

einhverjir fengnir til þess með vinnuskiptum. Fyrir hestamanninn voru fyrstu minningar 

greinilega mikilvægar því allir áttu góðar minningar frá fyrstu skrefunum. Allir áttu 

minningar um aðra hestamenn og samskiptin við þá eru viðmælendum mikilvæg. Enginn 

minntist hestamanns sem kaus að stunda sína hestamennsku án félagskaps annarra þó 

ekki væru allir iðnir við mannfagnaði ýmiskonar. Menn eiga viðskipti sín á milli með 

hesta og sterkur félagsauður og gott bakland getur auðveldað kaup. Skipti sem áttu sér 

stað og hinn margvíslegi gjaldmiðill er notaður var er á undanhaldi og mönnum er eftirsjá 

í því þó ekki séu þeir tilbúnir að láta sína hesta nema fá fyrir þá það sem þeir telja 

sannvirði. Fljúgandi gæsir yfir höfðum manna eru ekki lengur viðurkenndar sem 

milligjöf.  

Vinna þarf betur í að festa ímynd Skagafjarðar í sessi og skilgreina hana betur. Sjálfir 

hafa Skagfirðingar þá hugmynd um sig að það ríki almenn ,,ánægja Skagfirðinga með sig 

og sitt: hlýleg og glæst móttaka, hestar, byggingarfar, matur, eyjar, fljót, skemmun“ 

(Hólaskóli, 2006) en einnig hafa komið fram vísbendingar um að ímyndin eigi undir 

högg að sækja og að hesturinn sem ímynd skili sér ekki til ferðamanna í jafnmiklum 

mæli og væri æskilegt. Skagfirðingar ættu að halda ímyndinni hátt á lofti þar sem hún er 

þeim sjálfum í blóð borin og er sterkt afl til að auka félagsauðinn. Vert er að skoða 

hvernig til tekst í kjölfar skýrslu um stefnumótun þar sem kemur fram að ,,Skagfirskri 

ferðaþjónustu þarf að takast með samstilltu átaki sveitarfélags, fyrirtækja og íbúa að efla 

og kynna ímynd svæðisins og ná þannig betur athygli markaðarins. ... Jákvætt viðhorf 

heimamanna er afar þýðingarmikið fyrir ímynd Skagafjarðar sem áfangastaðar sem gott 

er heim að sækja “(Hólaskóli, 2006). 

Verðugt rannsóknarefni í framhaldi af þessari rannsókn er að skoða hvernig félagsauður 

myndast meðal hópa (hestamanna), hvernig hann nýtist og hvaða áhrif hann hefur á 

velferð samfélagsins. Eins má rannsaka hvernig efla megi félagsauð til styrkingar ímynd 

fjarðarins og til stuðnings sveitunum og menningu samfélagsins í aðgerðabindingu (sjá 

orðskýringar). Þá mætti gera könnun meðal fólksins á félagsauð.  

Fyrir hérað eins og Skagafjörð gefur auga leið að markviss vinna að því að efla félagsauð 

skilar árangri og ljóst að engin ein leið er í sjónmáli sem stendur, en þar sem íbúum 

héraðsins er umhugað um sveitina sína er stór þröskuldur yfirstiginn sem er viðhorf 

samfélagsins.  

Niðurstaðan er að félagsauðurinn er einn mikilvægasti þáttur lífsins. Bourdieu (1986) 

hafði áhuga á formgerð samfélagsins og hvernig því reiddi af. Eins hef ég og kem til með 

að hafa áhuga á því hvernig framþróun hestamannasamfélagsins verður. Það leikur ekki 

nokkur vafi á því að félagsauður er mikilvægur í hestamennsku.  

7 Viðaukar 

7.1 Orðskýringar  

Aðgerðarbundin skilgreining:  

Hlutlæg skilgreining hugtaks þannig að það falli undir aðgerð eða aðferð sem gerir kleift 

að mæla það og rannsaka. 

Afleggjaramót:  

Innansveitarkeppni haldin á afleggjurum að bæjunum. Bændur á viðkomandi bæjum 

halda þessi mót til skiptis.  

Blindhleypt:  

Láta eða leyfa hestinum að hlaupa eins hratt og hann kemst 

Blup: 

Alþjóðlegt kynbótamat, BLUP, er skammstöfun fyrir Best Linear Unbiased Prediction 

sem þýðir besta línulega óskekkta spá um kynbótagildi gripanna út frá upplýsingum um 

mælda eiginleika í tiltækum gögnum og ættarupplýsingum sem vega allan skyldleika 

milli gripanna í gögnunum (Þorvaldur Árnason, 2011). 

Dilkur: 

Afgirtur hluti (hólf) fjárréttar eða stóðréttar. Hver bær hefur sinn dilk. Dýrin eru rekin inn 

í miðja réttina í svokallaðan almenning og þar finnur hver og einn sitt dýr og setur í dilk. 

Þetta er kallað að draga í dilka. Oft notað líka þegar verið er að tala um að skipta fólki í 

ákveðna hópa. 

Einteymingur: 

Þegar riðið er við múl er eingöngu hafður vaður bundinn við múlinn sem hestinum er 

beint með í hvaða átt á að fara. Til að skipta um átt er vaðnum kastað fram fyrir höfuð 

hestsins þannig að átakið kemur frá þeirri átt sem togað er í vaðinn. 

Hestakaup/hrossakaup:  

Verslun með hesta þar sem peningar eru ekki eini gjaldmiðillinn. Ýmsar vörur eða 

þjónusta getur komið í staðinn. Ekki endilega alltaf sagður allur sannleikurinn en ekki 

endilega sagt ósatt. 

Hvelltamning:  

Framkvæmd í sláturhúsum með einni byssukúlu og viðeigandi áhaldi. 

Krossmúll: 

Enskur múll með skáreim. Settur yfir beisli.  

Reiðhöll 

Húsnæði til þjálfunar og sýningar á hrossum þar sem gert er ráð fyrir áhorfendum. 

Gólfflötur 40x20 m eða stærri (Atli Már Ingólfsson og fl., 2005) 

Reiðskemma  

Húsnæði til þjálfunar og námskeiðshalds en ekki er gert ráð fyrir áhorfendum. Gólfflötur 

12x10 m til 40x20 m.  

Stóðmerar á gjöf 

Merar sem hafðar eru til undaneldis og er gefið hey til viðbótar beit. 

Trúss: 

Þegar fólk ferðast saman eða er að vinna saman er oft einhver sem keyrir bíl þar sem 

allur farangur er geymdur meðan á ferð eða verki stendur. 

Worldfengur 

Ættbók íslenska hestsins á netinu. Einnig skráningarkerfi og einskonar heimabanki 

hestamannsins með hesta.  

7.2 Upplýst samþykki til þátttöku í viðtalskönnun:  

Félagsauður og samstarf hestamanna í Skagafirði 

Kæri þátttakandi, 

Rannsókn þessi er unnin af Ástríði Sigurðardóttur Mastersnema í menningarstjórnun við 

Háskólann á Bifröst sem æfing fyrir lokaritgerð. Rannsóknin er hluti af námi í 

aðferðafræði við sama skóla. Leiðbeinandi og ábyrgðaraðili er Sigrún Lilja Einarsdóttir 

lektor við Háskólann á Bifröst. Markmið rannsóknarinnar er að varpa ljósi á félagsleg 

tengsl, samstarf og félagsauð meðal hestamanna. 

Lokaritgerðarrannsóknin sjálf verður unnin í samvinnu við Hólaskóla og kemur til með 

að gagnast hvort heldur sem er hópum hestamanna sem og einstaklinga á Íslandi. 

Niðurstöður rannsóknarinnar munu nýtast í Mastersritgerð undirritaðar, í fræðigreinum, á 

ráðstefnum og málþingum. 

Viðtölin verða tekin upp á rafrænt form og þau afrituð. Nöfn þátttakenda og aðrar 

persónuupplýsingar munu ekki koma fram, hvorki í skjölum sem innihalda afritun viðtala 

né í rannsóknarniðurstöðum. Í lok rannsóknarinnar verður upptökum og 

persónugreinanlegum upplýsingum um viðmælendur eytt. Viðmælenda er frjálst að hætta 

þátttöku hvenær sem er í ferlinu og þá mun öllum gögnum verða eytt umsvifalaust. Ef 

spurningar vakna á meðan á rannsókninni stendur er hægt að ná í undirritaða í síma 

6162282 eða á netfangið astridur11@bifrost.is. Samþykki þetta er í tvíriti og mun hver 

þátttakandi halda eftir eintaki. 

Mér hefur verið tilkynnt eðli og umfang þessarar vísindarannsóknar og ég er 

samþykk(ur) þátttöku. 

Með undirritun minni samþykki ég að veita 

viðtal sem tekið verður upp á rafrænt form 

Dags.  

 

____________________________________ 

Undirritun viðmælanda 

Með undirritun minni heiti ég 

fullum trúnað gagnvart viðmælenda 

mínum og að fara að lögum um 

persónuvernd 

Dags. 

_____________________________ 

 Ástríður Sigurðardóttir, 

rannsóknaraðili 

7.3 Spurningavísir  

Gætir þú áður en við byrjum sagt mér hvar úr Skagafirði þú átt rætur, atvinnu og aldur. 

1. Getur þú sagt mér frá fyrstu minningum þínum varðandi hesta? 

2. Varðandi minningar um hestamenn og konur, hvernig komu þau þér fyrir sjónir? 

3. Eru eða voru einhverjir sérstakir, minnisstæðari en aðrir, fas þeirra eða? 

4. Lýstu fyrir mér hvernig það var þegar þú sjálf/ur byrjaðir í þinni eigin hestamennsku? 

5. Hefuru orðið vitni að hestakaupum?Getur þú lýst því fyrir mér? 

6. Hefur þú tekið eftir einhverjum sameiginlegum þáttum hjá þeim sem eru með hesta, 

eitthvað sem þú myndir telja að væri sameiginlegt? 

7. Finnst þér einhver áberandi tíska varðandi reiðtygi, fatnað eða annan búnað? 

8. Finnst þér fólk fylgja mikið tískusveiflum? 

9. Getur þú lýst fyrir mér viðhorfum þínum til hestamannafélaga? 

10. Getur þú lýst fyrir mér viðhorfum til mannfagnaða tengdum hestum? 

11. Finnst þér, söngur hafa aukist eða minnkað í gegnum tíðina? 

12. Hér áður heyrði ég um fólk færi gjarnan ríðandi á milli bæja. Getur þú sagt mér frá 

þessum viðburðum? 

13. Hvers virði heldur þú að þetta hafi verið fyrir samfélagið? 

14. Þá langar mig til að spyrja þig; nú gerist það í öllum samfélögum að eitthvað getur 

komið uppá. Getur þú lýst því fyrir mér hvernig þú telur að samfélagið hér myndi 

bregðast við ef eitthvað kæmi fyrir til dæmis slys eða þannig að húsráðendur yrðu 

óvinnufærir 

15. Þegar þig vantar aðstoð eða ráðleggingar, hvernig berðu þig að? 

16. Varðandi atvinnumennsku hvernig telur þú að atvinnumennska hafi komið inn í 

hestamannasamfélagið eins og með tamningar eða járningar? 

Er eitthvað sem þú vilt bæta við að lokum?  


